
Ди къуэш республикэхэм

ПщIэ зыхуэтщI щIэджы-
кIакIуэ лъапIэхэ! 2025 гъэм и 
 етIуанэ илъэс ныкъуэм ди га-
зетыр зыIэрыхьэну  хуейхэм 
абы щытрадзэну пIалъэр мэ-
къуауэгъуэм и 24 пщIондэ 
екIуэкIынущ.

«Адыгэ псалъэм» тедзэным 
феу жьэ рэкIыну, иужь дыдэ 
 махуэхэм нэвмыгъэсыну 
фыкъы худоджэ. Ди ныбжьэгъу пэжу адэкIи фыкъэнэну, ду-
неймрэ лъэп къымрэ ехьэлIа Iуэхугъуэ нэхъыщ хьэхэм анэ дэлъ-
хубзэмкIэ къыдэкI газет закъуэмкIэ зыщывгъэ гъуэзэным къы-
пыф щэну фыхуеймэ, фигу къыдогъэкIыж «Адыгэ псалъэм» 
мазихым и уасэр:

унэм ныфхуахьынумэ - сом 1081-рэ кIэпIейкIэ 56-рэ;
фэ езым пощтым къыщеIыфхыжынумэ - сом 987-рэ кIэпIей-

кIэ 54-рэ.
«Адыгэ псалъэм» щытевдзэ хъунущ КъБР-м пощт 

зэпыщIэныгъэхэмкIэ и  управленэм и IуэхущIапIэ псоми. 

Ди индексыр П5894

Махуитхущ  къэнэжар

Адыгэ Псалъэ                              арkbr.ru                              adyghe@mail.ru                              smikbr.ru                               Адыгэ Псалъэ

КъБР-м И ПАРЛАМЕНТЫМРЭ
ПРАВИТЕЛЬСТВЭМРЭ Я ГАЗЕТ

ГАЗЕТА ПАРЛАМЕНТА
И ПРАВИТЕЛЬСТВА КБР

ФИФI ФЫМЫГЪЭПУД, ФИ IЕЙ ФЫМЫГЪЭПЩКIУ

I924 ГЪЭ ЛЪАНДЭРЭ КЪЫДОКI

№73 (24.823) 2025 гъэм мэкъуауэгъуэм (июным) и 19, махуэку И уасэр зы тумэнщТхьэмахуэм щэ къыдокI

«Урысей Федерацэм IэщэкIэ ЗэщIэузэда и Къарухэм 
зэгурыIуэныгъэкIэ дзэ къулыкъу щызыщIэ дзэ 
къулыкъущIэхэм зэ етыгъуэкIэ ахъшэ етыным и 
IуэхукIэ» Къэбэрдей-Балъкъэр Республикэм и 

Iэтащхьэм 2024 гъэм шыщхьэуIум и №1-м къыдигъэкIа 
Указ №63-УГ-м зэхъуэкIыныгъэхэр хэлъхьэным теухуауэ

Къэбэрдей-Балъкъэр Республикэм
и Iэтащхьэм и Указ

1. «Урысей Федерацэм IэщэкIэ ЗэщIэузэда и Къарухэм 
зэгурыIуэныгъэкIэ дзэ къулыкъу щезыхьэкI дзэ къулыкъу-
щIэхэм зэ етыгъуэкIэ ахъшэ етыным и IуэхукIэ» Къэбэрдей-
Балъкъэр Республикэм и Iэтащхьэм 2024 гъэм шы-
щхьэуIум и №1-м къыдигъэкIа Указ №63-УГ-м мыпхуэдэ 
зэхъуэ кIыныгъэхэр хэлъхьэн:

а) зэреджэм «зэ етыгъуэу ират ахъшэр» псалъэхэр «зэ 
етыгъуэкIэрэ ират ахъшэхэр» псалъэхэмкIэ щызэ хъуэ кIын;

б) и пэублэм «ипкъ иткIэ» псалъэхэм япэ щигъэувэн 
«Урысей Федерацэм и Президентым 2022 гъэм гъатхэпэм 
и 16-м «Урысей Федерацэм социально-экономикэ 
зэпIэзэрытыныгъэ къыщызэгъэпэщынымрэ цIыхухэр щы-
хъумэнымрэ ятеухуауэ лэжьыпхъэхэм я IуэхукIэ» къыди-
гъэкIа Указ №121-м» псалъэхэр».

в) 1-1-нэ пунктым мыхэр щIыгъужын:
«1-1. Мы Указым и 1-нэ пунктым къыщыгъэлъэгъуа 

цIыхухэу езыхэм яфIэфIу къэрал геном регистрацэ (адэкIэ 
- геном регистрацэщ) езыгъэщIахэм икIи зэгурыIуэныгъэ 
езыщIылIахэм геном регистрацэ зэрырагъэщIам тра-
гъэкIуэда хэщIхэр хуапшыныжын папщIэ зэ етыгъуэу 
ахъшэ етын геном регистрацэр зрагъэщIыным пщIэ 
щыщIатым ягъуэта хэщIыныгъэхэм хуэдиз хъууэ.»;

г) 2-нэ пунктым «зэ етыгъуэу ират ахъшэу 1-нэ пунктым 
къыщыгъэлъэгъуар» псалъэхэр «зэ етыгъуэкIэрэ ират 
ахъшэхэу 1-нэ, 1-1-нэ пунктхэм къыщыгъэлъэгъуахэр» пса-
лъэхэмкIэ, «ар» псалъэр «ахэр» псалъэмкIэ щызэ хъуэкIын;

д) 3-нэ пунктым «зэ етыгъуэкIэ ират ахъшэ 1-нэ пунктым 
къыщыгъэлъэгъуар» псалъэхэр «зэ етыгъуэкIэрэ ират 
ахъшэхэу 1-нэ, 1-1-нэ пунктхэм къыщыгъэлъэгъуахэр» пса-
лъэхэмкIэ щызэхъуэкIын.

2. Мы Указым къару егъуэт ар официальнэу къыщытра-
дза махуэм щегъэжьауэ.

3. Мы Указым и 1-нэ пунктым и «в» пункт къуэдзэм и 
поло женэу езыхэм яфIэфIу къэрал геном регистрацэ щра-
гъэщIым трагъэкIуэдахэр хуапшыныжын папщIэ зэ еты-
гъуэкIэ ахъшэ къыIахыну яIэ хуитыныгъэр къыщыгъэлъэ-
гъуар лъоIэс Къэбэрдей-Балъкъэр Республикэм и Iэта-
щхьэм «Урысей Федерацэм IэщэкIэ ЗэщIэузэда и Къарухэм 
зэгурыIуэныгъэкIэ дзэ къулыкъу щызыщIэ дзэ къулыкъу-
щIэхэм зэ етыгъуэу ахъшэ етыным и IуэхукIэ» 2024 гъэм 
шыщхьэуIум и 1-м къыдигъэкIа Указ №63-УГ-м къару щи-
гъуэта махуэм къыщыщIэдзауэ зэфIэува хабзэ зэху-
щытыкIэхэм.

  Къэбэрдей-Балъкъэр Республикэм и
  Iэтащхьэ                   КIУЭКIУЭ Казбек.

Налшык къалэ
2025 гъэм мэкъуауэгъуэм и 9-м
№59-УГ

Тырныауз дэт, Губанов В. А. и цIэр 
зезыхьэ, узыншагъэр щрагъэфIэкIуэж «Ге-
олог» спорт комплексым зыгъэпэщыжыны-
гъэ лэжьыгъэхэр зэрыщекIуэкIыр КъБР-м 
и Iэтащхьэ КIуэкIуэ Казбек къипщытащ. 

КЪУАЖЭХЭМ лъэныкъуэ куэдкIэ зе-
гъэужьын программэмкIэ ирагъэкIуэкI 
лэжьыгъэр нэгъабэ ирагъэжьащ. УхуакIуэхэм 
унащхьэр яхъуэж, инженер коммуникацэхэр 
къагъэщIэрэщIэж, щхьэгъубжэхэр халъхьэ. 
Зэгъэпэщыжыныгъэхэр ухуэныгъэм и кIуэцI-
ми щокIуэкI. Апхуэдэу унэм и щIыбри зыхуей 
хуагъэзэжынущ.

Спорт утыкухэмрэ пэшхэмрэ къагъэ щIэ-
рэщIэжынущ икIи иджырей Iэмэпсымэхэмрэ 
унэлъащIэхэмкIэ къызэрагъэпэщынущ. 

Зэгъэпэщыжыныгъэ лэжьыгъэхэр мы илъэ-
сым и кIэ пщIондэ яухыну я мурадщ.

Спорткомплексыр 1985 гъэм яухуауэ щы-
тащ, мыбы зыщагъэсащ къэралым и спорт-
смен цIэрыIуэхэм, Олимп джэгухэм зэфIэкI 
лъагэхэр къыщызыгъэлъэгъуахэм, дунейпсо 
чемпион хъуахэм. 

Нобэ «Геолог»-м йокIуалIэ районым 
щыпсэухэм ящыщу цIыху 800-м щIигъу. Абы-
хэм зыхуагъасэ волейболым, футболым, ка-
ратем, боксым, атлетикэ хьэлъэмрэ псын-
щIэмрэ, спорт гимнастикэм. Абы щрагъэ-
кIуэкI республикэ, щIыналъэ, урысейпсо мы-
хьэ нэ зиIэ зэхьэзэхуэхэр. 

«Геолог» комплексыр къызэрагъэщIэ рэ-
щIэжым мыхьэнэшхуэ иIэщ Iуащхьэмахуэ 
 районми республикэми спортым зыщегъэу-
жьынымкIэ, урысейпсо, щIыналъэ чемпио-
натхэм текIуэныгъэхэр къыщызыхь спорт-
сменхэм а унэтIыныгъэм щаIэ зэфIэкIхэм 
хэгъэ хъуэнымкIэ.

КъБР-м и Iэтащхьэ КIуэ-
кIуэ Казбек лэжьыгъэ Iуэху-
кIэ хуэзащ Iуащхьэмахуэ 
щIыналъэм и администра-
цэм и унафэщI Отаров Мы-
хъутаррэ Тырныауз къалэм 
и администрацэм и унафэщI 
Афашоков Азэмэтрэ.

ЗЭIУЩIЭМ щытепсэ лъы-
хьащ лъэпкъ, щIыналъэ про-
ектхэмрэ программэхэмрэ 
гъэзэщIа зэрыхъум.

Щхьэхуэу зэпкърахащ псэу-
пIэ-коммунальнэ IэнатIэм 
 къащыпэщыт къалэнхэм, 
унагъуэхэр, IуэхущIапIэхэр 
хуа бэкIэ къызэгъэпэщыным, 
щIыпIэхэр къабзэу зехьэным 
пыщIа Iуэхухэм.

Псэуныгъэм ехьэлIа Iэна-
тIэхэр егъэфIэкIуэным хуэ-
гъэзауэ ирагъэкIуэкI лэжьы-
гъэхэм хыхьэу илъэс кIуам 
Тырныауз щызэрахъуэкIащ 
псы зэрыкIуэ бжьамийуэ ки-
лометри 5,6-рэ, ирагъэжьащ 
псыр зэрагъэкъабзэ ухуэны-
гъэхэр, Азау хуеймрэ Эльбрус 
къуажэмрэ яку дэлъ коллек-

торыр зэрагъэпэщыжащ.
Социальнэ IэнатIэм щызэ-

фIагъэкIахэм я гугъу пщIымэ, 
Тырныауз къалэм дэт курыт 
школымрэ сабий гъэсапIэм-

рэ, ЛашкIутIэ и еджапIэр къы-
зыхуэтыншэу зэрагъэпэщы-
жащ, Эльбрус щаухуащ Щэн-
хабзэмкIэ унэрэ физкультурэ-
узыншагъэр щрагъэфIэкIуэж 

комплексрэ, Тырныауз къы-
щызэIуахащ щIалэгъуалэ 
центр, сабий библиотекэр 
ирагъэфIэкIуащ, Эльбрусскэ 
уэрамым и лъэс зекIуапIэр 

зыхуей хуагъэзащ. ЩIына-
лъэм псори зэхэту мардэхэм 
къыщрагъэтIэсащ гъуэгу ки-
лометр 25-м щIигъу.

2024 гъэм щIадзауэ зэра-
гъэпэщыж Олимп джэгухэм 
хэтыфыну гугъэ уэзыгъэщI-
хэм щадэлажьэ спорт еджа-
пIэр, ТворчествэмкIэ центру 
Мокаев М. Хь. и цIэр зезыхьэр, 
апхуэдэуи Терскол еджапIэ-
щIэ щаухуэ. 

КъищынэмыщIауэ, нейт-
рин нэ обсерваторэм хуэкIуэ 
гъуэгур сыт и лъэныкъуэкIи 
къызыхуэтыншэу зэрагъэпэ-
щыж. Гундэлэн, ЛашкIутIэ 
жылэхэр псыкIэ къызэрызэра-
гъэпэщыр ирагъэфIэкIуэну, 
Былым къуажэм Щэнхабзэм-
кIэ и унэм и гупэм деж иIэ 
щIыпIэр зэIузэпэщ ящIыну, 
Гундэлэн цIыкIуищэ зыщIэхуэ-
ну сабий сад щаухуэну я му-
радщ.

«А псори хуэунэтIащ щIына-
лъэм иджырей зэманым екIу 
инфраструктурэ къыщызэ-
гъэпэщыным, абы исхэм я 
псэукIэр егъэфIэкIуэным. Си 
фIэщ мэхъу муниципалите-
тым иригъэжьа лэжьыгъэхэр 
тэмэму зэрызэфIигъэкIынур 
икIи Iуащхьэмахуэ щIына-
лъэм адэкIи зегъэужьыным и 
къарур зэрырихьэлIэнур», - 
къы хигъэщащ КIуэкIуэ Каз-
бек.

ПсэукIэр егъэфIэкIуэным йогугъу

«Геолог»-р»  къагъэщIэрэщIэж

Дэфтэрхэмрэ зэхъуэкIыныгъэхэмрэ

КъБР-м и Парламентым и УнафэщI Егоро-
вэ Татьянэ зи чэзу зэIущIэр мэкъуауэгъуэм 
и 17-м иригъэкIуэкIащ. 

ЗЭIУЩIЭМ Тэрч районым и суд IуэхущIапIэ 
№2-м и зэзыгъэкIуж хеящIэ къулыкъур щы-
хуагъэфэщащ Вэрокъуэ Мурат. 

Депутат къалэнхэр иджыблагъэ зы-
гъэзэщIэн щIэзыдза Быф Альберт хагъэхьащ 
КъБР-м и Парламентым Экономикэ полити-
кэмкIэ, зыужьыныгъэмкIэ, туризмэмрэ хьэ-
рычэт IуэхумкIэ, УхуэныгъэмкIэ, псэупIэ-ком-
мунальнэ IэнатIэмрэ гъэсыныпхъэ-энергети-
кэ IуэхущIапIэхэмкIэ и комитетхэм. 

ЗэIущIэм арэзы щытехъуащ «Къэбэрдей-
Балъкъэр Республикэр нэгъуэщI щIыналъэм 
щыпылъ и гъунапкъэм зихъуэжа нэужь, муни-
ципальнэ районхэм я гъунапкъэхэм зэхъуэ-
кIыныгъэ зэрыхалъхьэ щIыкIэм теухуауэ» 
 КъБР-м и Законым къару имыIэжу къэлъы-
тэнымрэ республикэ закон щхьэхуэхэм зэ-
хъуэкIыныгъэ хэлъхьэнымрэ я IуэхукIэ» 
 КъБР-м и законым и проектым. Ар ягъэхьэзы-
ращ «ЩIыпIэ унафэр IэнатIэхэр къызэрызэра-
гъэпэщ щIыкIэм ехьэлIауэ» ФЗ №33-р 2025 
гъэм гъатхэпэм и 20-м къызэращтам тету. 
Дэфтэрым щагъэбелджылащ депутатхэмрэ 
щIыпIэ унафэр зезыхьэхэмрэ я къалэнхэр, 
хаб зэубзыху IуэхущIапIэхэм я лэжьыгъэр зэ-
рау хуэр, цIыхухэм я Iуэху еплъыкIэхэр къы-
зэращIэ щIэупщIэныгъэхэр муниципальнэ 
щIыналъэхэм зэрыщрагъэкIуэкIыр, нэгъуэщI-
хэри. 

Депутатхэм къащтащ «КъБР-м и туризмэм 
и IуэхукIэ» КъБР-м и Законым зэхъуэкIыны-
гъэхэр хэлъхьэным теухуауэ» законопроек-

тыр. КъызэрыхагъэщамкIэ, туризмэм ехьэлIа 
Iуэхухэм щагъэгъуэзэнущ КъБР-м зыуэ щыт и 
интернет-порталымккIэ. 

КъБР-м щIалэгъуалэм я IуэхухэмкIэ и ми-
нистр Лу Азэмэт тепсэлъыхьащ «КъБР-м и 
щIалэгъуалэ политикэм теухуауэ» законым 
халъ хьэ зэхъуэкIыныгъэхэм. Абы зэрыжиIам-
кIэ, дэфтэрым дыщIагъуахэм ящыщщ щIалэ-
гъуалэр хэкупсэу къэгъэхъуным хуэгъэзауэ 
щIыналъэм къыщыгъэсэбэпыпхъэ Iэмалхэр.

ЗэхъуэкIыныгъэхэр халъхьащ «Балигъ ныб-
жьым нэмысахэм я Iуэхухэмрэ абыхэм я хуи-
тыныгъэхэр хъумэнымкIэ комиссэхэмрэ 
 абыхэм я лэжьыгъэр къызэгъэпэщынымкIэ 
щIы пIэ унафэр зезыхьэ IуэхущIапIэхэм 
къэрал пщэрылъхэр ящыщIынымрэ теухуауэ» 
 КъБР-м и Законым и Iыхьэ 16-м, «Щэнхабзэм 
и IуэхукIэ» КъБР-м и Законым и Iыхьэ 36-м. 
Япэ еджэгъуэу хэплъащ «Къэбэрдей-Балъ-
къэр Республикэм административнэ хабзэхэр 
къыщызэпемыгъэудынымкIэ и Кодексым». 
Налшык къалэ округым щIыпIэ унафэр зе-
хьэнымкIэ и Советым къыхилъхьа а законо-
проектыр зыхуэгъэзар цIыхухэр къызэрыра-
шэкI щIыкIэр егъэфIэкIуэнырщ, транспорт 
Iуэхутхьэбзэхэр къызэзыгъэпэщ IэнатIэхэр 
 хабзэхэм ебакъуэмэ, ахэр жэуапым зэрыра-
шалIэр гъэбелджылынырщ. 

ЗэIущIэм щытепсэлъыхьащ КъБР-м и Пар-
ламентым и бжьыхьэ лэжьэгъуэм къаIэтыну 
Iуэхугъуэ нэхъыщхьэхэм. ЗэхъуэкIыныгъэ 
 халъхьащ хабзэубзыху IуэхущIапIэм и регла-
ментым. КъБР-м и Парламентым и гъатхэ 
лэжьэгъуэр бадзэуэгъуэм и 4-м еух, бжьыхьэ 
лэжьэгъуэм щIидзэжынущ фокIадэм и 2-м.

БАГЪЭТЫР  Луизэ.

Къэбэрдей-Балъкъэрым и Iэтащхьэр 
лэжьыгъэ IуэхукIэ хуэзащ республикэм 
курортхэмрэ туризмэмкIэ и министр Быф 
Аскэр. 

ЗЭIУЩIАХЭР тепсэлъыхьащ къудамэр 
зэлэжь унэтIыныгъэхэм, къыхалъхьа инвес-
тицэхэр гъэзэщIа зэрыхъу щIыкIэм, Нал-
шык дэт зыгъэпсэхупIэхэм псы хущхъуэ 
 къезышалIэ бжьамийхэр зэхъуэкIын, узын-
шагъэр езыгъэфIакIуэ зекIуэхэр къызэ-
гъэпэщын зэрыхуейм, туризмэм егъэ-
щIылIа инфраструктурэм республикэм 
2035 гъэ пщIондэ щигъуэтыпхъэ зыужьыны-
гъэм.  

Iэтащхьэмрэ министрымрэ нэхъ уб гъуауэ 
тепсэлъыхьащ туризмэм щы лажьэ псоми я 
щIэныгъэм хагъэхъуэн зэрыхуейм, иджы-
рей гъэхьэщIэкIэ Iэмалхэм зрагъэузэщIын 
папщIэ, къэралым IэщIагъэлI нэхъыфIу 
исхэр къы зэрешэлIапхъэм. 

Иужьрей илъэситхум республикэм 
 хъа рзынэу туризмэм зыщиужьащ. Бжы-
гъэрыбжэхэм къызэратымкIэ, дызэрыт 
илъэсым и щIышылэ мазэм щегъэжьауэ 
накъыгъэ пщIондэ Къэбэрдей-Балъкъэ-
рым турист мин 700-м зыщагъэпсэхуащ. 
Илъэс блэкIам елъытауэ, ар процент 14-кIэ 
нэхъыбэщ. Туризмэм къызэщIиубыдэ щIы-
пIэхэми заубгъуащ. Республикэр йолэжь 
«Туризмэмрэ гъэхьэщIэнымрэ» проектым 
хиубыдэу, инвестицэ зыхалъ хьэ IуэхущIэхэм 
зезыгъэубгъу программэм ипкъ иткIэ яухуэ, 
зи щIыпIэр  пхъуэж хъу модуль ухуэны-
гъэхэм. УФ-м экономикэ зыужьыныгъэмкIэ 
и министерствэм къабыл ищIащ апхуэдэ 
проект 35-рэ. Къэрал бюджетым къыхэкIыу, 
а Iуэхум 2025 - 2027 гъэхэм къриубыдэу 

къы хуаутIыпщынущ сом мелуан 740-м нэс. 
Лэжьыгъэм къриубыдэу номер 500 
яутIыпщыфыну щогугъ. 

Гулъытэ щхьэхуэ хуащIащ туризм къуда-
мэр хабзэм къемызэгъ Iуэху щыземыкIуэу 
къызэрызэгъэпэщыпхъэм. Министерствэр 
мы илъэсым щегъэжьауэ туристхэр зыщIа-
гъэтIысхьэ унэхэми, абыхэм зезыгъэплъыхь 
инструкторхэми я лэжьыгъэм кIэлъыплъы-
ну хуитщ. Ар къызыхэкIыр туристхэм я шы-
нагъуэншагъэр нэхъыфIу зэгъэпэща хъун 
папщIэщ. 

Къэбэрдей-Балъкъэрыр щIэуэ зэувэлIэну 
унэтIыныгъэхэм ящыщщ блог-турхэр къы-
зэгъэпэщыныр, къэралым щекIуэкI гъэлъэ-
гъуэныгъэ-форумхэм хэтыныр, езы респуб-
ликэм цIыхушхуэ зэкIуалIэ зэIущIэхэр ще-
гъэкIуэкIыныр. 

Туризмэм  ич  лъэбакъуэщIэхэр

ЦIыкIухэм я
зыгъэпсэхугъуэм

МЕЙКЪУАПЭ. Адыгейм щыщ сабий 
мини 8,5-м, Херсон областым и Гени-
ческ районым къикIахэри яхэту, гъэма-
хуэ зыгъэпсэхугъуэхэр республикэм 
къы щыхузэрагъэпэщынущ. Абыхэм я 
нэхъыбэм Iэмал яIэнущ школхэм къы-
щызэIуаха лагерхэм махуэкIэ щыIэну, 
«Лань», «Горная легенда» зыгъэпсэ-
хупIэхэм кIуэну, языныкъуэхэри тен-
джыз ФIыцIэм и Iуфэм щыIэ «Артек», 
«Орленок» урысейпсо центрышхуэхэм 
яшэнущ. Апхуэдэ хъыбар зэбгригъэ-
хащ Адыгейм и Iэтащхьэ КъумпIыл Му-
рат. 

«САБИЙХЭМ я зыгъэпсэхугъуэр нэ-
хъыбэу зытедгъэщIар гъэсэныгъэ лъаб-
жьэ зиIэ программэфIхэр зэхэдгъэувэ 
хъунырщ икIи ар хуэунэтIащ сабийхэр, 
гъэса кIуэхэр, егъэджакIуэхэр зэдэлэжьэ-
ным. Гулъытэ нэхъыбэу хуащIынущ хьэл-
щэн дахэм, хабзэм цIыкIухэр хуэ-
гъэсэным, дунейр зэхащIыкIыу, я щIэны-
гъэмрэ зэфIэкIымрэ хагъахъуэ зэпыту 
ахэр къэгъэхъуным. Шэч къытесхьэр-
къым сабийхэм я зыгъэпсэхугъуэ ма-
хуэхэр гъэщIэ гъуэну икIи гукъинэжу 
зэрекIуэкIынум, зэчийуэ ябгъэдэлъри 
къызэрызыкъуахынум», - къыхигъэщащ 
КъумпIыл Мурат.

Гъазэ
щыIэкъым

СЫХЪУМ. Абхъазым и МИД-м и 
унафэщI Барциц Олег и къулыкъум 
зэрытеувэрэ Мэзкуу къалэм иджыбла-
гъэ япэу щыIащ икIи абы щыжиIащ 
Куржым гухьэжын мурад республикэм 

зэримыIэр, апхуэдэ гупсысэхэр къе-
зыхьэкIхэми я щхьэ къызэрагъэп-
цIэжыр. 

КУРЖЫМ и политикхэм яхэтщ Аб-
хъазым зэримыгъэзэжынур къызы-
гурыIуэхэр, ауэ ар жаIэркъым. Уеблэмэ 
языныкъуэхэм къыдагъащIэ къыткIэ-
лъызэрахьа лейм щхьэкIэ я щхьэр къыт-
хуагъэщхъыну зэрыхьэзырхэр, Осетие 
Ипщэмрэ Абхъазымрэ хуаIэ зэхущы-
тыкIэхэр егъэфIэкIуэн папщIэ лъэкI 
къызэрамыгъэнэнур.

«Ауэ, псалъэр псалъэ къудейуэ къэ-
мынэжу, Iуэхугъуэ пыухыкIахэм ахэр 
пэрыхьэным и чэзущ. Апхуэдэ лъэба-
къуэхэм хэбгъэхьэ хъунущ дяпэкIэ Iэ-
щэкIэ зэпэщIэмыувэным ехьэлIауэ юри-
дическэ лъабжьэ зиIэ зэгурыIуэныгъэхэр 
лъэныкъуитIми зэращIылIэныр. Мис абы 
ди дзыхьри игъэбыдэнут», - жиIащ Бар-
циц Олег. 

ХьэщIэхэр
кърагъэблагъэ

ЧЕРКЕССК. 2025 гъэм и гъэмахуэм 
Къэрэшей-Шэрджэсым и хьэщIэщхэм 
я процент 50-р туристхэм яубыдакIэщ, 
къыщыкIуэну пIалъэр убзыхуауэ. 

КъШР-м Курортхэмрэ туризмэмкIэ и 
министерствэм зэрыщыжаIамкIэ, рес-
публикэм иджыпсту иIэщ хьэщIэщу, 
цIыхухэр жэщгъуэлъ къыщыувыIэ хъун 
щIыпIэу 810-рэ икIи абыхэм я гъуэ лъы пIэ-
хэм я нэхъыбэр туристхэм къы зэращтэм 
щыхьэт техъуэ тхылъхэр щы Iэщ. 

Мы гъэмахуэ зыгъэпсэхугъуэм цIыху 
мин 450-м нэблагъэ хьэщIэу къахуэкIуэну 
мэгугъэхэр е нэгъабэ щыIам нэхърэ про-
центи 10-кIэ нэхъыбэу. Дызэрыт илъэсым 
къриубыдэу турист мелуани 2,4-м нэбла-
гъэ республикэм зыщагъэпсэхуну апхуэ-
дэ плъапIэхэри щыIэщ.
Зыгъэхьэзырар  ХЬЭЩЫКЪУЕЙ  Олегщ.

Мэкъумэш IэнатIэм щынэхъапэ Iуэху 
блэкIхэмрэ республикэм и агропро мыш-
леннэ къудамэр IэщIагъэлIыфI зэрыхуэ-
ныкъуэмрэ тепсэлъыхьащ лэжьыгъэ 
Iуэху кIэ зэIущIа КъБР-м и Iэтащхьэ 
КIуэкIуэ Казбекрэ республикэм мэкъу-
мэш хозяйствэмкIэ и министр Сыжажэ 
Хьэсэнрэ. 

МЭКЪУМЭШ къудамэм къыхукъуэкI къа-
лэнхэр кIуэ пэтми нэхъыбэ мэхъу: зэманым 
декIу, хадэхэкIхэмрэ пхъэщхьэмыщхьэхэм-
рэ зэрелэжь Iэмалхэм заубгъу, Iэщ щагъэ-
хъу хозяйствэхэм, мэракIуэхэкIхэм щелэжь 
IуэхущIапIэхэм, хадэхэкI комплексхэм - лъэ-
ныкъуэ псоми щIэныгъэрэ Iэзагърэ зыб-
гъэдэлъ IэщIагъэлI нэс къалъыхъуэ. Зоотех-
никхэр, гидромелиораторхэр, мэкъумэш 
Iэмэпсымэхэм ирилэжьэф механизаторхэр, 
къэкIыгъэхэр зэрызэрахьэ IэмалыщIэхэм 
хуэIэзэ агрономхэр, хъупхэхэхым, генети-
кэм хэзыщIыкIхэр, ерыскъыр зэрахъумэ Iэ-
малхэм хуэIэкIуэлъакIуэхэр, нэгъуэщI Iэ-
щIагъэлI куэдым хуэныкъуэщ республикэм 
и мэкъумэш хозяйствэр. 

КIуэкIуэ Валерэ и цIэр зезыхьэ Къэбэр-

дей-Балъкъэр мэкъумэш университетырщ 
щIыналъэр зыхуэныкъуэ апхуэдэ IэщIа-
гъэлIхэр зыгъэхьэзырыр. Район щхьэхуэхэр 
зыхуэныкъуэм елъытауэ, абы щрагъэджап-
хъэщ иужькIэ я деж щагъэлэжьэну щIалэ-
гъуалэр. «Къуажэр фIыуэ зылъагъу, абы 
щыпсэу, щIым телэжьыхьыным гу хуэзы-
щIахэрщ зи гугъу тщIыр, - иритхащ КIуэкIуэ 
Казбек и телеграм-каналым. - Апхуэдэ щIы-
кIэу республикэр игъащIэми цIэрыIуэу 
зэрыщыта мэкъумэш хозяйствэм зыкъед-
гъэIэтыжыфынущ». 

А Iуэхум пыщIа къалэнхэр иубзыхуну 
КIуэкIуэ Казбек министрым и пщэм дилъ-
хьащ. КъинэмыщIауэ, республикэм и Iэта-
щхьэр едэIуащ гъавэ Iухыжыгъуэр зэ рекIуэкI 
щIыкIэм. Япэу а Iуэхур езыгъэжьар Прох-
ладнэ, Май районхэрщ. Бжьыхьэсэ хьэм 
иубыд гектари 100-м гъавэ къытрахыжакIэщ. 
Абы къыкIэлъыкIуэнущ бжьыхьэсэ гуэдзыр.

Хьэмхэр, элеваторхэмрэ гуэнхэмрэ гъа-
вэщIэр зэрыщIалъхьэным хуэхьэзырщ. 
ЩIэгъэхуэбжьауэ йокIуэкI хадэхэкI Iухыжы-
гъуэри. ИджыпстукIэ ар занщIэу ягъэфIэIу 
джэшхъурей щхъуантIэрщ. Ар гектар 300-м 
къытрахыжакIэщ. 

ХадэхэкIхэмрэ гъавэмрэ Iуахыж

КъБР-м и Iэтащхьэмрэ Правительствэмрэ я пресс-IуэхущIапIэм къызэритамкIэ

Дунейм
щыхъыбархэр

ФIы зыхуэпщIэм иумыхъуэныж.
Лъэпкъ Iущыгъэ:

Унагъуэр зэпэщмэ, щIэблэри узыншэщ

ЛIыхъужьыгъэм и щапхъэ

Хадэ хэкI 
щхъуантIэр
ягъэбагъуэ 

ФIагъ лъагэм и 
дамыгъэр кърат

Сабийхэмрэ 
IэмалыщIэхэмрэ

Гъэсэныгъэ

Хэку зауэшхуэр ди т е кIуэ-
ныгъэкIэ зэриухрэ илъэс 80 
зэ рырикъуар дэнэ щIыпIи 
щагъэлъапIэ. Я псэм емыб-
лэжу бийм пэщIэта ди за-
уэлIхэм яхузэфIэкIащ а 
хьэщ хьэ рыIуэхэр, ди щIым 
ирахужам къыщымынэу, 
Европэ псор нэмыцэ зэрып-
хъуа кIуэхэм я бжьым  къы-  
IэщIагъэ кIыжыну, лъап сэ-
рыхыр къытхуэзыгъэкIуэну 
хущIэкъуахэр къыздикIам 
нэс яхужыну. 

1942 ГЪЭМ зауэ гуащIэ ще-
кIуэкIащ Ростов областым, 
Сталинград и Iэгъуэблагъэм. 
Мыбдежым къимыкIуэту 
нэмыцэ зэрыпхъуакIуэхэм 
щапэщIэтащ ди республикэм 
къыщызэрагъэпэща 115-нэ 
шу дивизэр. А зауэзэрылIым 
ди республикэм икIахэм 
ящы щу цIыху мини 4-м 
 щIигъу хэкIуэдащ, нобэми зи 
хъыбар ямыщIэ куэд яхэту. 
ЛIыгъэрэ хахуагъэу къа-
гъэлъэгъуам, къимыкIуэту 
зэрызэуам папщIэ орден-
хэмрэ медалхэмрэ цIыху щэ 
бжыгъэм къыхуагъэфэщащ. 

Лъэпкъ дивизэм хахуэу 
хэта офицерхэм ящыщщ, зи 
псэм емыблэжу бийм езэуа, 
зи гъащIэр ди текIуэныгъэм 
щхьэузыхь хуэзыщIа Хьэ-
цIыкIу Хъусен ХьэкIашэ и 
 къуэр. «ПIейтеиныгъэ ин 
хэлъу сигу къызогъэкIыж, - 
щетх Хьэтыкъуей Iэубэчыр 
115-нэ шу дивизэм теухуа и 
тхы лъым, - абы хэта ныбжьы-
щIэхэр. Я нэхъыбэм зауэ губ-
гъуэм я псэр щатащ. Хьэ-
цIыкIу Хъусен 1942 гъэм и 
кIэуххэм комсоставым я курс-
хэр къиухри, 297-нэ шу пол-
кым и 3-нэ эскадроным и 
уна фэщIым и къуэдзэу ягъэу-
ват. Шууей ныбжьыщIэм и 
зауэ гъуэгуанэм Ростов деж 
щыщIидзащ икIи абдежым 
иужь дыдэ зэхэуэм щыхэкIуэ-
дащ».

Къуажэ пэщIэдзэ еджапIэ 

нэужьым Хъусен педтехни-
кумым щIэтIысхьат. Ар къиух-
ри, дзэм къулыкъу щрихьэ-
кIащ. Зауэм ипэ лъэхъэнэм 
Аушыджэр курыт еджапIэм 
военруку лэжьэн щыщIи-
дзащ, лейтенант нэхъыщIэ 
цIэр зэрихьэу. 

Хэку зауэшхуэр къэхъея 
нэужь, Дзэ Плъыжьым ира-
джэри, а зэманым Къэбэр-
дей-Балъкъэрым и 115-нэ шу 
дивизэм и къызэгъэпэща-
кIуэхэм хагъэхьащ. Фронтым 
зэрыIухьэным сэлэтхэр хуа-
гъэхьэзырырт. ИкIи дивизэм 
и зауэ гъуэгуанэр 1942 гъэм 
бадзэуэгъуэм и 25-м Дон Iу-
фэм деж щыщIидзащ, яри-
къуу зэрызэуэн Iэщэрэ техни-
кэрэ ямыIэу. А щIыпIэм щы-
зауэ 51-нэ армэм шу дивизэр 
хагъэхьат. Ди зауэлIхэм къа-
пэщIэуват нэмыцэм и 40-нэ, 
48-нэ танк, моторизованнэ 
частхэр, 6-нэ румын корпу-
сым щыщ дивизэхэр. ИкIи, 
Несмеяновкэ, Крепянкэ, Ма-
лая Орловкэ станицэхэр 
 къау быдри, Сальск деж 
фронтыр щызэпратхъыу Рос-
тов и ищхъэрэ лъэныкъуэм 
щызауэ дзэхэр къаухъуреи-
хьыну хущIэкъуащ. 

Лъэпкъ дивизэм хыхьэ шу-
уей хэм я дежкIэ гъэунэхуны-
гъэ ину къыщIэкIащ а зэ-
хэуэхэр. ЕплIанэ эскадроным 
и командир, капитан Тихоми-
ровым и къуэдзэ, лейтенант 
нэхъыщIэ ХьэцIыкIур яхэту 
ебгъэрыкIуэу щIадзащ. 

Нэмыцэхэм хуабжьу за-
гъэбыдат. Хъусен гу лъитащ 
дзотым пулемёткIэ къиукIым 
ди сэлэтхэр зэримыгъакIуэм. 
ЩIалэм щIым зыхиIубауэ, 
къамылъагъуу епщылIэри, 
гранатэр идзащ, амбразурэм 
ихуэу. Абдежым пулемётым 
и къэуэнми щыпичащ, еб-
гъэрыкIуэнухэм я гъуэгур  
зэIуха хъуащ. Я дзэзешэм и 
лIыгъэм игъэгушхуа зауэлI-
хэм нэмыцэхэм я быдапIэр 
зэпратхъри, 297-нэ кавпол-

кым япэкIэ кIуатэу зрачащ. 
Батлаевскэ станицэм деж 

нэмыцэхэм я топышэхэр 
 къателъалъэу къакIуэ танк 
14-м ящыщу 7-р зэтракъу-
тащ. АрщхьэкIэ адэкIэ мы-
кIуэ фу захъумэжын хуей 
 хъуащ. Нэмыцэ танкхэр лъэ-
сы дзэм дэщIыгъуу къа кIуэрт, 
мафIэр къаIуры лъэлъу. Ар-
гуэру танк зыкъом якъутэри, 
абы къижа фашистхэри, 
къэуэну хунамыгъэсу, зэтра-
укIащ. Лейтенант нэхъыщIэ 
ХьэцIыкIур зэм зы щIыпIэм, 
зэм нэгъуэщI щIы пIэм деж 
къыщыхутэурэ  зауэрт. Дэнэ 
деж зауэ гуащIэ щекIуэкIми 
нэсырти, автоматкIэ бийм 
яхэуэурэ ди зауэлI хэр тригъэ-
гушхуэрт. Зэпэ щIэувэныгъэ 
ткIийр яхуэ мыхьу, хэщIы-
ныгъэш хуэхэр яIэу къызэтеу-
выIэн хуей  хъуащ. Дыдейхэм 
«Катюшэу» тху къраджэри, 
бийм яхэуэурэ Батлаевскэм и 
ищхъэрэ лъэныкъуэр къащ-
тащ. 

АрщхьэкIэ, нэмыцэхэм я 
ебгъэрыкIуэныгъэр аргуэру 
яублэжащ. 279-нэ полкым и 
унафэщIу къагъэкIуагъащIэ 
Чугуновым нэмыцэхэм япэ-
щIигъэуващ еплIанэ эскадро-
ным и Iэтащхьэм и къалэн-
хэр зыгъэзащIэ ХьэцIыкIу 
Хъу сен и сэлэтхэр. Чугуно-
вым ахэр кIуэдыпIэ зэрихуэн-
кIэ хъунури къыгурыIуэрт, ауэ 
нэгъуэщI Iэмал къыхуэгъуэ-
такъым. Зэрыгъэплъауэ къа-
ру зэщIэгъэуIуакIэ фашист-
хэр Батлаевск къалэм къеб-
гъэрыкIуэу хуежьащ, танкхэр 
япэ итрэ, лъэсыдзэр абы 
къыкIэлъыкIуэу. Нэмыцэхэм 
я мурадт 297-нэ, 278-нэ кав-
каз полкхэр къаухъуреихьы-
ну. Дивизэм и батальонхэм 
япэщIыкIэ къуэкIыпIэмкIэ 
 къикI нэмыцэ танкхэр зэха-
къутащ. Бийр ди зауэлIхэм 
къапэщIэмытыфу икIуэту 
 хуежьащ. АрщхьэкIэ, абде-
жым я кхъухьлъатэхэр ди 
дзэлIхэм къащхьэщыхьэри 

лагъымхэр кърадзыхыурэ 
хьэлэч къащIу щIадзащ. Ап-
хуэдэу щыт пэтми, бийр къы-
зэтрагъэувыIэн яхузэфIэ кIащ 
ди зауэлIхэм. Зауэ гуа щIэм 
хэтурэ, абыхэм Крепянкэр, 
Батлаевскэр, Московскэр 
 къагъэнэн хуей хъуащ. Бийр 
куэдкIэ нэхъыбэт, IэщэкIи 
нэхъ зэщIэузэдат. А зауэзэ-
рылIым и щхьэр хилъхьащ 
командир хахуэ ХьэцIыкIу 
 Хъусен. МащIэщ ар зауэм зэ-
рыIутар, ауэ а зэманыр 
гъэнщIауэ щытащ хахуагъэрэ 
лIыхъужьыгъэкIэ. 

115-нэ Къэбэрдей-Балъ-
къэр шу дивизэм и полкым 
и унафэщIу щыта Хьэты-
къуей Iэубэчыр «Герои бес-
смертны» и тхылъым щетх: 
«Сэ зэи сщыгъупщэнукъым 
Къэбэрдей-Балъкъэрым и 
къуэ пэж лейтенант нэхъыщIэ 
ХьэцIыкIу Хъусен зэрихьа 
лIыхъужьыгъэр. Дон губ-
гъуэм зыщаубгъуауэ нэмыцэ 
танкхэр, артиллериер къо-
кIуэ. Махуищ хъуауэ Хьэ-
цIыкIумрэ и зауэлIхэмрэ 
зэтраIыгъэ хьэщхьэрыIуэ-
дзэр. Командир хахуэм фа-
шист къебгъэрыкIуэхэр щIе-
гъэлъэлъ. ПсэзэпылъхьэпIэм 
ди дзэлIхэр ихуащ. Абдежым 
ХьэцIыкIум пулемётым зыIуе-
дзэри, нэмыцэ къахуэкIуэхэр 
щысхьыншэу зэтреукIэ, зы 
танки екъутэ. А зэхэуэ гуа-
щIэм сыткIи хуэщIауэ, къебэ-
кIыу къакIуэ зэрып хъуакIуэ-
хэм къимыкIуэту езауэу рэ и 
псэр итащ ХьэцIы кIум». 

Хэку зауэшхуэм лIыхъу-
жьыгъэ къигъэлъагъуэу хэ-
тащ Хъусен и къуэш нэхъыжь 
Хьэжбии. Фин зауэми щыIащ 
ар. Хьэжбий 1941 гъэм Дзэ 
Плъыжьым хагъэхьэри, 1944 
гъэ пщIондэ зэуащ. Ауэ, ди 
жагъуэ зэрыхъунщи, щы хэ-
кIуэда щIыпIэмрэ и кIуэ-
дыкIамрэ нобэми ямыщIэу 
хъыбарыншэу къэнащ. 

КЪАН Ринэ.

Адэ-анэмрэ щIэблэмрэ я 
зэхуакум щыхупIэ задэ 
дэлъщ сытым дежи. Сабий-
хэм къэзылъхуахэм къа-
гурымыIуэу, адэ-анэм я 
бынхэр езыхэм зрагъа-
пщэурэ, «зэрыщытын  хуейм 
хуэдэу щымыту» къащы-
хъуу гъащIэр къогъуэ-
гурыкIуэ. А зэхущытыкIэр 
ткIийуэ шэщIа Iуданэм хуэ-
дэщ, напIэзыпIэм зэпычын 
хьэзыру. Псом хуэмыдэжу 
нобэ, тхылъ Iущхэм щIа-
пIыкIа адэ-анэхэмрэ теле-
фонымрэ интернетымрэ 
 игъэса щIэблэмрэ щызэ-
гурымыIуэм. Сыт-тIэ абы 
шынагъуэу хэлъыр? ЦIы хур 
машинэм хуэдэу гущIыIэ, 
псэншэ дэхъуа техникэм и 
зыужьыгъуэм, хьэмэрэ нэ-
гъуэщI цIыху лIэужьыгъуэ 
къыдэунэхуауэ ар къыд-
гурымыIуэу ара?

Сабийхэмрэ «гаджет-
хэмрэ» я Iуэхур, адэ-анэхэм 
я закъуэ мыхъуу, дохутыр-
хэми лэжьыгъэ хьэлъэ 
ящыхъуащ. Сыту жыпIэмэ, 
техникэр сабийм зэран хуэ-
хъуу, абыхэм дахьэхыIуэурэ 
тхылъ еджэн, джэгун, 
псэлъэн щагъэтыжу жаIэ. 
Къыхэгъэщыпхъэщи, до-
хутыр псори абыкIэ зэхуэдэу 
арэзыкъым. 

- Дэ компьютер щыщы-
мыIа, ар щыIэкIэ-псэукIэм 
«зэран» щыхуэмыхъуа лъэ-
хъэнэм дыхалъхуащ. Но-
бэрей щIэблэм «цифрэ 
абориген» фIащащ щIэны-
гъэрылажьэхэм. Ахэр «те-
лефоныр яIэщIэлъу къа-
лъхуащ» жыхуаIэ лIакъуэщ. 
Пэжщ, ахэр зэ Iуплъэгъуэ-
кIэ къызэрыгуэкI сабийщ, 
нэгъуэщI IэмалкIэ дунейм 
къытехьауи аракъым. Ауэ 
ахэр технологием и дунейм 
халъхуащи, нэгъуэщIу псэу-
фынукъым. Къапщтэмэ, 
езы адэ-анэхэращ сабийм 
телефоныр IэщIэзылъ-
хьэри. Абы щхьэусыгъуэ 
зэхуэмыдэхэр иIэщ: зэран 
мыхъун, теун папщIэ е нэхъ 
псынщIэу бжэн, псэлъэн, 
т хэн щIадзэн я гугъэу. 
Апхуэдэ щIыкIэкIэ сабийм 
къыIэрыхьа щIэныгъэхэр 
зыхуэдэр иджыри къэп щы-
тапхъэщ. Шэч зыхэмылъыр 
зыщ – сабийр телефоным 
нэхъыбэрэ исщ, егъэджа-
кIуэр, гъэсакIуэр къы зэры-
дэлажьэм нэхърэ. Аращи, 
сабийм балигъ щIымыгъуу, 
езыр-езыру зигъэсэжу 
жыпIэ хъунущ. Зэ Iуплъэ-
гъуэкIэ, ар фIыщ: бали-
гъым и щхьэ Iуэху зэрехуэж , 
сабийр гъыркъым, ны къуа-
къуэркъым. Ауэ ныкъу са-
ныгъэ гуэрхэри хэлъщ мы 
Iуэхум – сабийм и ныб-
жьым къемызэгъ щIэныгъэ 
куэдыIуэ зэуэ къыIэрохьэ-
ри, ар хузэмыгъэзахуэу 
гугъу ирегъэхь. Къищы нэ-
мы щIауэ, адэ-анэм я къа-
лэн нэхъыщхьэр ягъэза-
щIэр къым – сабийр ира-
гъаджэркъым, ягъасэр-
къым. Абы къыхэкIыу, ахэр 
зэпы зыщIэ, зэрызэрыIыгъ 
 къуэ п с хэр зэпоч, - жеIэ 
ЩэнхабзэмкIэ Москва къа-

Зи щэнхабзэмрэ псэкупсэ хъугъуэ-
фIыгъуэхэмрэ унагъуэмрэ щIэб-
лэмрэ я деж щIыпIэшхуэ щы зы-
мыубыд лъэпкъ щыIэу къыщIэкIын-
къым. Унагъуэр зэпэщмэ, щIэблэри 
узыншэщ. Лъэпкъхэм я дуней лъа-
гъукIэр щIызэфIэувэр щыIэныгъэм 
теухуауэ илъэс минхэм къыпхаха 
фIыгъуэхэр къащIэува щIэблэм 
бгъэдалъхьэжын щхьэкIэщ.

ТХЫДЭМ и дурэшплIэрэшхэм дэкIуэ-
дэжыну, лъэужьыншэу щыIэныгъэм 
хэбзэхыкIыжыну хуейуэ зы лъэпкъи 
щыIэкъым. Аращ адыгэхэр Адыгэ Ха-
бзэкIэ зэджэ щэнхабзэ къэгъэщIы-
гъэм хуэдэ лъэпкъхэм щIызэра-
гъэпэщыр, екIумрэ емыкIумрэ щIауб-
зыхур, хъунумрэ къемызэгъымрэ 
 гъунапкъэ щIыхуагъэувыр. ЦIыхугъэм 
мардэ иIэщ, цIыхугъэншагъэм нэз 
зэриIэм хуэдэу. Мис а гъунапкъитIыр 
зэщымыкIуэтэн, къыдэкIуэтей щIэб-
лэри гъуэгу захуэ тетын папщIэщ 
лIэужь къэс гъащIэм къыпхиха Iэ пэIэ-
сэ ныгъэм къыкIэлъыкIуэр щIипIыкIыу, 
иущийуэ, игъасэу щIыщытыр. Апхуэдэ 
лэжьыгъэм зэпыу иIэкъым.

Зи гугъу тщIа Iуэхугъуэхэращ 
иджыблагъэ Налшык къалэ щызэхэта, 
зи ныбжь нэмыса сабийхэм я хуи-
тыныгъэхэр хъу мэнымкIэ щIыналъэ 
IуэхущIапIэхэм я Iэ щIагъэлIхэр щы-
зэхуэса «Гупэр унагъуэм хуэгъэзауэ» 
(«Курс на семью») зэхыхьэр зытеу-
хуауэ щытари. Апхуэдэ зэIущIэр 
къызэгъэпэщынымкIэ жэрдэмщIакIуэ 
хъуар КъБР-м сабийхэм я хуитыны-
гъэхэр  хъумэнымкIэ и уполномоченнэ 
Бэд ракъ Iэминэщ. А гупыжыр абы 
даIыгъащ Налшык къалэм щIыпIэ 
унафэр щызехьэнымкIэ и IуэхущIа-
пIэмрэ  КъБР-м Узыншагъэр хъумэ-
нымкIэ и ми нис терст вэм психиатри-
емрэ нар коло гиемкIэ и хэгъэгу клини-
кэ цент рымрэ.

Апхуэдэу зэIущIэм кърихьэлIащ ныб-
жьыщIэхэм щIыналъэхэм щадэлажьэ 
IэщIагъэлIхэр, курыт щIэныгъэ щра-
гъэгъуэт IуэхущIапIэхэм я унафэщIхэм 
гъэсэныгъэ лэжьыгъэмкIэ я къуэ-
дзэхэр, жылагъуэ лэжьакIуэхэр. Зэ хуэ-
сым къыщыпсэлъащ КъБР-м и Пра-
вительствэм и УнафэщIым и къуэдзэ, 
Зи ныбжь нэмысахэм я хуитыныгъэр 
хъу мэнымкIэ комиссэм и унафэщI 
Къуэшро къуэ Залым, КъБР-м егъэ-
джэныгъэмрэ щIэныгъэмкIэ и ми-
нистр Езауэ Анзор, КъБР-м сабийхэм 
я хуитыныгъэхэр  хъумэнымкIэ и упол-
номоченнэ Бэдракъ Iэминэ, КъБР-м 

Узыншагъэр хъумэнымкIэ и минис-
терст вэм и лэжьакIуэхэр.

ЗэIущIэр къызэIузыха Бэдракъ Iэми-
нэ къыхигъэщащ унагъуэр хъумэ ным 
нэхърэ нэхъыщхьэ жылагъуэ лэжьы-
гъэхэм зэрахэмытыр, абдеж Iуэхур 
щызэ темытмэ, сабийм и хуитыны-
гъэхэр къызэпыуда зэрыхъур, лей 
къызэрытехьэр.

– ГъащIэр матэщIэдзакъым, фи 
фIэщ фщIы. ЦIыху къэс, унагъуэ къэс 
я гъащIэм лъэр щIэзыгъэху, зиу-
жьыжыну мыгугъэжу гугъуехь Iэджэ, 
лъэпощхьэпо куэдым щыIуощIэ. Дэ-
хуэхар дгъэмысэу нэхъ ри едвмыгъэ-
гух, атIэ абы щIэгъэкъуэн дызэрыхуэ-
хъун, зэрыхуа щытыкIэ хьэ лъэм къы-
зэрикIын Iэмал къы хуэдв гъэлъыхъуэ. 
Вакъэ зэв ихуа цIыхур и Iыхь лыхэм зэ-
хамыщIыкIмэ, апхуэдэхэм гъунэгъу 
дахуэвгъэхъу, унагъуэхэм я Iуэ хур зэте-
гъэувэжыным пыщIа IэщIагъэлI хэм- 
рэ лэжьакIуэхэмрэ ар я къалэн 
 нэ хъыщхьэщи, дыщIэлажьэри дыщIы-
щы Iэри аращи. Апхуэдэ къалэныр 
щызы хуэд гъэувыжым, хэгъэгум ис Iэ-
щIа гъэлIхэр дызэкъуэувэну, ди лэ-
жьэкIэр зэдгъэуIуну унафэ къэтщтащ. 
Сабийр къыщыхъуа унагъуэм хуэдэу, 
гури псэри щигъэтIылъын нэгъуэщI 
щIыпIэ щыIэкъым. Мис а гупсысэр 
егъэжьапIэ хуэхъуу мы зэхуэсым 
еджэныгъэ мардэхэр щIыхэтлъхьар 
аращ, ди гуп зэгъэуIуам и лэжьыгъэр 
дунэтIын, зэдэууэ ди IэнатIэр ед-
гъэфIэкIуэн щхьэкIэ. Дунейпсо хаб-
зэхэми, къэрал унафэхэми, игъащIэ 
лъандэрэ лъэпкъхэм къыддэгъуэгуры-
кIуэ щэнхабзэхэми сабийр гъащIэм  
ку рыхыу щагъэув, абыхэм дакъы щы-
жыныр, я хуитыныгъэхэр тхъумэныр, 
ар унагъуэм гупсэ хуэтщIыныр ди хьэ-
къщи, абыкIэ щыIэ еплъыкIэхэмрэ 
есэныгъэхэмкIэ ды зэдэгуэшэнущ, ди 
Iуэхум зэрыхэтлъхьэнум иужь диты-
нущ. Лэжьыгъэ цIыкIу щыIэкъым, псо-
ми мыхьэнэ яIэщ, ар тхылъымпIэхэр 
зыхуей хуэгъэзэным къыщегъэжьауэ 
сабийм и гукъыдэжыр къэIэтыным 
нэсыжу. Иужьрей илъэс щэщIым куэд 
дыдэ тфIэкIуэдащ сабийм и гъэсэны-
гъэм теухуауэ. ТIэ щIэкIар дузэхужыныр 
къалэнышхуэщ. Абыхэм ящыщщ 
къыдэкIуэтей щIэблэм и гупэр уна гъуэ 
лъапIэныгъэхэм хуэгъэзэжыныр. Уна-
гъуэмрэ лъэпкъымкIэ зэхэщIыкI зи-
мыIэм фIэкIуэдыр и лъэп къыщхьэм и 
закъуэкъым, абы IэщIокI хэгъэгури. 
Сыщогугъ ди зэ хуэсым къыщыхэтлъ-
хьэну Iуэхугъуэхэр ди мурадхэм 
ятелэжьэну, дызыхуейр къыддэхъуну, 

– жиIащ Бэдракъ Iэминэ.
Езауэ Анзор къыщыпсалъэм къы-

хигъэ щащ зэIущIэр псалъэ ды гъэл хэм 
щIэ рыщIэу къатегъэзэжыным зэ-
рытемыухуар, атIэ цIыхубэр зыгъэ-
пIейтей Iуэху гъуэшхуэхэм зэрыхуха-
хар.

– Дэ зэи зыщыдгъэгъупщэ хъуну-
къым ди лэжьыгъэм нэхъапэ дыдэу 
хэтыр сабийм и хуитыныгъэхэрауэ 
зэрыщытыр. Абы и хуитыныгъэхэм я 
нэхъыщхьэри уна гъуэ иIэнырщ. Псо-
ми къагурыIуэн  хуейщ – унагъуэ зиIэ 
сабиймрэ абы щызекIуэ IэфIагъыр 
зыхэзымыщIэмрэ я Iуэхур зэщхькъым. 
Дэ ди нэIэ ятетщ жытIэу ди лэжьы-
гъэр кIэлъыплъ къущым хуэдгъэкIуэж-
мэ, зыри дымыщIауэ аращ, зыри зэд-
мыгъэхъулIауэ аращ. Дэ ди къалэныр 
сабийм и гугъуехьыр щы зыгъэп-
сынщIэ, абы и дунейр нэхъыфI зыщI 
Iэмалхэр къызэдгъэпэщынырщ. Махуэ 
къэс зэмыщхь защIэу щытыкIэ куэдым 
фарохьэлIэ. А псом Iэмалыншэу зэте-
хуэ, зы жыпхъэм ибгъэувэ хъуну къэ-
хъугъэхэр къахокI. АбыкIэ фызэдэгуа-
шэмэ, зы унэтIыныгъэ пыухыкIа 
зэдэвубзыхумэ, лэжьыгъэ хьэлъэм зы 
тыншыгъуэ гуэри къыфхуихьынкIэ 
 хъунущ – зы лъэныкъуэкIэ, ауэ, нэ-
хъыщ хьэу, сабийм и Iуэхур зэтес 
ищIыфынущ – нэгъуэщI лъэныкъуэкIэ.

- КъытщIэхъуэ щIэблэр дывгъэхъу-
мэ, едгъэкIуэкI лэжьыгъэр щIэдгъэ-
хуабжьэ къудейм къыщымыувыIэу, 
едвгъэгъэфIакIуэ. УзэлIалIэращ къо-
лIэлIэжынур. Ди сабийхэм едгъэ-
лъагъу дахагъэращ пщэдейрей ма-
хуэхэр зыгъэдэхэнур. Псалъэ гъущэхэр 
къэд вгъэгъани, гумрэ псэмрэ едвгъэ-
хьэлIэ. Хамэ сабий щыIэкъым, псори 
дыдейщ, ди къэкIуэну махуэхэри абы-
хэм ятеухуащ. ЩIэблэ узыншэ зимы-
Iэм къэкIуэн иIэкъым. Къы зэгъэпэ ща-
кIуэхэми зэIущIэр зи жэрдэмщIакIуэ-
хэми фIыщIэ яхузощI, мыхьэнэшхуэ 
зиIэщ зи ужь фихьари, къывэхъулIэ-
мэ, зэрыхэгъэгуу къыдэхъулIауэ жы-
пIэ  хъунущ, – жиIащ Къуэшрокъуэ За-
лым.

Апхуэдэу зэIущIэм къыщыпсэлъащ 
Налшык къалэм щIыпIэ унафэр щы-
зехьэнымкIэ и IуэхущIапIэм сабийхэм 
я Iуэхухэмрэ абыхэм я хуитыныгъэхэр 
хъумэ нымкIэ и комиссэм и лэжьыгъэр 
къызэгъэпэщынымкIэ и къудамэм и 
уна фэщI Курдановэ Людмилэ, 
къулыкъу щIапIэхэм я IэщIагъэлIхэр, 
жылагъуэ лэжьакIуэхэр.

ШУРДЫМ Динэ.

Жылагъуэ

лэм дэт къэрал институтым 
и лэ жьакIуэ Фурсовэ Дарье. 

Къапщтэмэ, сабийхэр 
зэрысабийуэ къэнэжащ, 
цIыхум и щыIэкIэ-псэукIэм-
рэ щэнхабзэмрэ архъуанэм 
ирилъэфауэ къыщекIэрэ-
хъуэкI зэманым халъхуащ 
жумыIэмэ. Дызэвгъэплъэ-
кIыжи, географиемкIэ ду-
нейпсо къэхутэныгъэхэр 
щрагъэкIуэкIа лъэхъэнэм 
сабийхэр кхъухьым ира-
гъэтIысхьэурэ хым траутIып-
щхьакъым, машинэ къы-
щагупсысам сабийхэм ма-
шинэ къехуэкIыкIэ ящIэу 
къалъхуу я гугъакъым, цIы-
хур хьэршым щылъэтами, 
сабийхэр Мазэм щрагъэ-
тIысыкIакъым, я щхьэ Iуэху 
зрахуэжынщ жаIэу… Ауэ 
иужьрей илъэси 10-м къа-
лъхуахэм телефонымрэ 
планшетхэмрэ яIэщIэкIыр-
къым, ахэр джэгуу паркхэм 
щыплъагъужыркъым. Хьэ-
мэрэ, ар цIыхуцIэ зиIэм 
зэрызиужьым (цивилиза-
цэм) къыздихь сыт хуэдэ 
щIэщыгъуэми дызэрыщы-
шынэм и Iэужь? Сократ 
жиIэу щытащ тхыбзэр щIэб-
лэм зэранышхуэ зэрыхуэ-
хъур. Тхыбзэр къэмыунэху 
щIыкIэ, цIыхум зэхихыр игу 
ириубыдэу, IуэрыIуатэу 
тхыдэр зэIэпахыу къэгъуэ-
гурыкIуауэ аращ. Илъэс 
минитI дэкIыжауэ дегуп-
сысмэ, Сократ зэрыщыуар 
наIуэ тщохъу. Дэри ды-
щыуэу пIэрэ сабийхэм тех-
никэ зэрыIэщIэлъым дызэ-
рытешыныхьымкIэ?

Абы теухуауэ психологхэм 
жаIэр зэтохуэ: сабийр цIыху 
хъун папщIэ щIэныгъэр 
пытхъахуэурэ Iэрыхьэн 
 хуейщ. Ар зригъэзэхуэн, 
игу ириубыдэн, къыгурыIуэн 
папщIэ, къыкIэлъыкIуэ 
«Iубы гъуэр» абы хигъэзэ-
гъэфын хуэдэу. Телефоныр 
куэдыIуэрэ зыIэщIэлъ, щIэ-
ныгъэ зэщымыщ куэды Iуэ 
зэуэ къызыIэрыхьэ сабий-

хэм я псэм ар къытохьэлъэ, 
я акъылыр зэщхьэщеху. 
Ахэр иужькIэ бгъэсэжыну, 
еджэкIэ ебгъэщIэну гугъу 
мэхъу. Сыту жыпIэмэ, 
тхылъ ущеджэкIэ уи нэм 
илъагъу хьэрфхэращ нэгум 
къыщIэнэр, ар щхьэм ире-
зыгъэубыдэр. Ауэ сабийхэм 
я закъуэ мыхъуу, ба лигъ-
хэми пачащ я псэ лъэным. 
Зэхуэтхэмэ нэхъ къащтэ. 
ИкIи ар куэдым я гум нэхъ 
зэрыдыхьэр наIуэщ. 

Биологием ецIыху цIыху 
лIэужьыгъуэ зыбжанэ: 
homo habilis, homo erectus, 
homo sapiens, нэгъуэщI-
хэри. Зэрытлъагъущи, эво-
люцэр мэкIуатэ икIи homo 
digital цIыху лIэужьыгъуэ-
щIэ къэунэхуауэ жыпIэ 
 хъуну къыщIэкIынщ. Ар зы-
кIи къыпхузэтемыгъэувы-
Iэжыну екIуэкI зэ хъуэкIы-
ныгъэщ, гаджетхэр ди гъа-
щIэм щыщ хъуа гъэххэщ. 
Дэ, «лъэхъэ нэжьым» и 
фIыр зыщIэ адэ-анэу щIэм 
ижь зыщIихуахэм, ди къа-
лэнщ щIэб лэщIэр зыхалъ-
хуа зэманым къигъэув 
псэукIэм сабийхэр екIуу 
хэтпIыкIыну, абыхэм я ду-
ней телъыджэр къыд-
гурыIуэну. 

Ди щхьэр къэдвгъащти, 
дызыхэмыпсэукIыфыну 
къыт щыхъу зэманыжьым 
щыпсэуа лIы Iущу Къэзано-
къуэ Жэбагъы лIот жиIар? 
Зэманым декIур лIыфIщ… 
Ар пэжщ. Ди сабийхэр зы-
халъхуа зэманым декIуу 
аращи, абы и Iэужьыр ди 
нэгу щIэкIыжынщ. Хэт 
и щIэрэ, дызэса дунейр фIы 
и лъэныкъуэкIэ ягъэкIуэ-
тэнри хэлъщ.

Гъэсэныгъэм теухуауэ нэ-
гъуэщI псалъэжьи щыIэщ: 
«Фи сабийхэр фымы-
гъасэу, фэ фызэкIэлъып-
лъыж, ахэр фэращ зэщхь 
хъужынури».

ФЫРЭ Анфисэ. 

Я лIыгъэм и 
фэеплъу

КНДР-м и унафэщI Ким 
Чен Ын унафэ къищтащ 
Курск областыр зэфIагъэу-
вэжын папщIэ лагъымщIэх 
минрэ дзэ ухуакIуэу мини 
5-рэ Урысейм къигъэкIуэ-
ну. Апхуэдэ хъыбарыр 
 къи тащ Урысей Федерацэм 
ШынагъуэншагъэмкIэ и 
Советым и аппаратым и 
пресс-IуэхущIапIэм, Iэна-
тIэм и секретарь Шойгу 
Сергей а къэралым къи-
кIыжа нэужь.

Шойгу Сергей и псалъэ-
хэм къызэрыхэщамкIэ, Мос-
кварэ Пхеньянрэ я мурадщ 
Курск областыр зэрыпхъуа-
кIуэхэм къыщыIэщIагъэ кIы-
жым хэкIуэда корее зауэлI-
хэм я фэеплъ мемориалхэр 
ягъэувыну.

«КъэралитIым я Iэтащхьэ-
хэм унафэ къащтащ дзэ 
зэпэщIэтыныгъэхэм хэ та, 
Корее цIыхубэ армэм и сэ-
лэтхэм я лIыгъэр цIыхубэм 
ящымыгъупщэным хуэунэтIа 
Iуэху щхьэхуэхэр ирагъэ-
кIуэкIыну, - жиIащ абы. – 
Апхуэдэу Урысейм и щIына-
лъэхэр хуит къэ щIы жы ным 
зи гъащIэр щIэзыта  за -
уэлIхэм папщIэ УФ-ми 
 КНДР-ми фэеплъхэр къы-
щызэIуахынущ. Абы ипкъ 
иткIэ, иджырей лэжьыгъэ 
зекIуэм дыщытепсэлъыхьащ 
ди къэралыр и дэIэпыкъуэ-
гъуу музей хэту мемориал 
комплекс Пхеньян къызэ-
рыщызэIутхыным». 

Экзаменхэм
кърикIуахэр

Курыт школыр къэзыух 
ныбжьыщIэхэм ят Зыуэ 
щыт къэрал экзаменхэр и 
кIэм ноблагъэ. Мы зэма-
ным ирихьэлIэу а къэп щы-
тэныгъэхэм балли 100 къы-
щы зыхьахэр цIыху 5780-рэ 
мэхъу.

«А бжыгъэм къыхэхъуэн-
кIи хъунущ, ныбжьыщIэхэм 
иджыри экзамен щатыну 
махуэ хэхахэр яIэщ, 
 къи  щынэмыщIауэ, къихьа 
баллымкIэ мыарэзыхэм ар 
ирагъэфIэкIуэжынуи Iэмал 
щыIэщ», - щыжиIащ «Ро с-
обрнадзор»-м и унафэщI 
Музаев Анзор Санкт-Петер-
бург щекIуэкI дунейпсо эко-
номикэ форумым. 

Апхуэдэу щытми, псори 
ныкъусаныгъэншэкъым. Му-
заевым и псалъэхэм къы-
зэрыхэщамкIэ, ЕГЭ-м и хаб-
зэхэр къызэрызэпаудым 
къыхэкIыу, экзаменхэм 
къыщIахуащ цIыху 608-рэ. 
Абыхэм ящыщу 189-м теле-
фонхэр къыIахащ, адрейхэм 
экзаменхэм къыщемызэгъ 
Iэмал зэхуэмыдэхэр къа-
гъэсэбэпащ.

Мэкъуауэгъуэм и 19, 
махуэку

1951 гъэм къалъхуащ 
къэрал лэжьакIуэ, РАЕН-
мрэ ЩIДАА-мрэ я академик 
Соблыр Андемыркъан.

1960 гъэм къалъхуащ 
 КъБР-м щIыхь зиIэ и жур-

налист, республикэм и Пра-
вительствэм и саугъэтыр 
зрата БищIо Iэсият.

Дунейм и щытыкIэнур
«pogoda.yandex.ru» сайтым 
зэритымкIэ, республикэм 
уэшх къыщешхынущ. Хуа-
бэр махуэм градус 25 - 26-
рэ, жэщым  градус 19 щы-
хъунущ.

Мэкъуауэгъуэм и 20,
мэрем

Зи псэупIэр Iэмалынша-
гъэкIэ зыхъуэжын хуей 
 хъуахэм я дунейпсо ма-
хуэщ

Зоопаркым щаIыгъ пыл-
хэр хъумэным и дунейпсо 
махуэщ

1957 гъэм Москва Союз-
хэм я Унэм и Колоннэ за-
лышхуэм къыщызэIуахащ 
К ъ э б э р д е й - Б а л ъ к ъ э р 
 АССР-м гъуазджэмрэ лите-
ратурэмкIэ и гъэлъэгъуэны-
гъэр. 

1920 гъэм къалъхуащ шэр-
джэс тхакIуэ Кхъуэхъу     
Цуцэ.

1938 гъэм къалъхуащ Со-
циалист Лэжьыгъэм и     
ЛIыхъужь Кхъуэтепыхьэ  
Мухьэ мэд.

Дунейм и щытыкIэнур
«pogoda.yandex.ru» сайтым 
зэритымкIэ, республикэм 
пшэр техьэ-текIыу щыщыты-
нущ.  Хуабэр махуэм   гра-
дус 28 – 29-рэ, жэщым гра-
дус 19 - 20 щыхъунущ.

Зыгъэхьэзырар 
ЩХЬЭЩЭМЫЩI Изэщ.

Губгъуэм къыщагъэкI 
хадэхэкIхэм ящыщу Къэ-
бэрдей-Балъкъэрым япэу 
щыIуахыж хабзэр джэш 
хъурейращ икIи занщIэу 
абы елэжьын щIадзэ. 
Нобэ щыIэ хъыбархэмкIэ, 
республикэм и консерв 
заводихым банкIыу мел-
уан 13 хуэдиз траIуэнтIащ 
а ерыскъыпхъэр илъу.

ЗЭКIЭ къызэрабжамкIэ, 
джэш хъурейр мы гъэм 
щыхащIащ гектар мини 5-м 
нэблагъэм, нэгъабэ щIыуэ 
абы ирагъэубыдам хуэ-
дизщ. Абы нэмыщI, а хадэ-
хэкI щхъуантIэр нэхъыбэу 
хэзыщIэр езы консерв за-
водхэрщ. 

Росстатым къызэритам-
кIэ, нэгъабэ Къэбэрдей- 
Балъкъэрым къыщрахьэ_

лIэжащ джэш хъурейуэ 
тонн мин 16-м нэблагъэ 
икIи Кавказ Ищхъэрэм и 
щIыналъэхэм псоми зэхэту 
къайхъулIам и процент 90-м 
щIигъу мэхъу ар. Абы къы-
дэкIуэу, 2024 гъэм джэш 
хъурейуэ ди республикэм 
къыщагъэкIам и куэда-
гъым кIэ УФ-м етIуанэ 
увыпIэр щиубыдащ. 

ХЬЭЩЫКЪУЕЙ Олег.

Урысейм и «ФIагъым и дамыгъэр» 2025 гъэм и накъы-
гъэм зыхуагъэфэща продукци 9-м я цIэхэр «Роскачест-
во»-м иджыблагъэ наIуэ къищIащ. Ди гуапэ зэрыхъущи, 
абы хыхьащ Къэбэрдей-Балъкъэрым и «Агро-Инвест» 
IуэхущIапIэм «6 соток» фIэщыгъэр зэрихьэу къыщIи-
гъэкI джэш хъурей фIэIугъэр. 

ГУ ЛЪЫВЭДГЪЭТЭНЩИ, Урысейм и «ФIагъым и дамы-
гъэр» зыхуагъэфащэр ди къэралым къыщыщIагъэкI про-
дукцэхэрщ, абыхэм я фIагъыр зыхуэдэр щыIэ мардэхэм 
тету къапщыта иужькIэ. Ахэр ГОСТ-м къыщыгъэлъэгъуахэм 
хуэкIуэу е ефIэкIыу щытын хуейщ. Апхуэдэуи, абыхэм ира-
хьэлIэ пкъыгъуэхэм е къызыхащIыкIхэм я процент 90-м 
щIыгъур дыдейуэ, езы IуэхущIапIэр е IэнатIэр УФ-м 
щылажьэу. 

Иджы «ФIагъым и дамыгъэр» къызэрыратам и щыхьэту 
«Агро-Инвестым» и продукцэм «Урысейм щащIащ» жиIэу 
тритхэ хъунущ, къэралым и ныпым и теплъэр къызыхэщ 
бзу цIыкIум и сурэтыр дэщIыгъуу. Абы нэмыщI, а продук-
цэхэр хамэ къэралхэм щыпхыгъэкIынымкIэ къэралыр къа-
дэIэпыкъунущ. 

Фигу къэдгъэкIыжынщи, «Агро-Инвест» IуэхущIапIэр Ар-
уан щIыналъэм щыIэщ икIи пхъэщхьэмыщхьэ, хадэхэкI 
теIуэнтIахэр къыщIэгъэкIынымкIэ республикэм щыпашэщ, 
къэралым щыцIэрыIуэ брендхэм щIэту и продукцэ лIэужьы-
гъуэ куэдым сату щIыпIэхэм уащрохьэлIэ. 

БАТОКЪУЭ Алыдж.



Ар зэрыщытар

Адыгэ  лъагъуэжьхэмкIэ

«Махуэкум» и къыдэкIыгъуэр 
зыгъэхьэзырар  ШАЛ  Мухьэмэдщ.

Нэхъ иныр нэхъ лъэщщ

НэгъуэщI къэралхэм 
щыщхэри къыдахьэх

Пащтыхьхэмрэ 
къызэрыгуэкIхэмрэ 

щызэхуэдэт

Жуковым и жэуапыр

Шытх нэхъыщхьэм адэкIэ

Куэд щIакъым ТекIуэныгъэ Иныр илъэс 80 зэрырикъуар 
зэрыдгъэлъапIэрэ. Зэманыр дэ къыдобж фашист Гер-
манием  фIэкIыпIэ имыIэу зыкъызэритым теухуа дэфтэ-
рым Iэ щытрадзам щегъэжьауэ. АрщхьэкIэ апхуэдизу ямы-
гъэвууами, зи мыхьэнэр абы нэхърэ мынэхъ цIыкIу нэ-
гъуэщI Iуэхухэри щыIащ. Ахэр къыщыхъуари иужькIэщ.

1945 гъэм мэкъуауэгъуэм и 5-м Совет Союзым и маршал 
Жуков Георгий Берлин и Кепеник хьэблэм щиIэ хэщIапIэм Гит-
лер и бийуэ зэгухьа къэралхэм ящыщ дзэ къулыкъущIэшхуэ 
гуп екIуэлIащ. Абыхэм Iэ традзэн хуейт мыхьэнэ ин зиIэ тхы-
лъым - «Германиер зэрыхагъэщIамрэ Америкэм и Штат Зэ-
гуэт хэм, Совет Социалист Республикэхэм я Союзым, Пащты-
хьыгъуэ Зэкъуэтым я правительствэм, Франджы Республикэм 
ПIалъэкIэ иIэ правительствэхэм я властым Германиер щIэ-
гъэувэнымрэ теухуа декларацэм».

Абы Iэ щIадзащ:
«Совет Социалист Республикэхэм я Союзым и Пра ви-

тельст вэм пщэрылъ зыщищIа, Германием щыIэ советыдзэ хэм 
я уна фэщI нэхъыщхьэ, Совет Союзым и Маршал Жуков Г.К.

Америкэм и Штат Зэгуэтхэм я Правительствэм пщэрылъ 
зыщищIа армэм и генерал Эйзенхауэр Д.

 Пащтыхьыгъуэ Зэкъуэтым и Правительствэм пщэрылъ 
зыщищIа фельдмаршал Монтгомери Б.

Франджы Республикэм ПIалъэкIэ иIэ правительствэм 
пщэрылъ зыщищIа генерал де Латр де Тассиньи».

УщIэмыупщIэнкIэ Iэмал иIэкъым: япэрауэ, сыт Франджыр 
текIуа къэралхэм щIыхагъэхьар? ЕтIуанэрауэ, тхьэмахуэ зыб-
жанэ ипэкIэ Германием зэрызитам теухуа дэфтэрым Iэ щыт-
радзакIэ, сытыт Германиер зэрыхагъэщIамкIэ декларацэр 
зэрищIыжынур?

Япэрей упщIэм и жэуапыр гурыIуэгъуэщ: езым и щIыналъэм 
и зэхуэдитIыр яубыдами, Франджым щекIуэкIа ЗыпэщIэсэны-
гъэ зэщIэхъееныгъэм хэлъхьэныгъэ хуищIащ Гитлер и бий бэ-
нэ ныгъэм. Ар къилъытэри, СССР-м и унафэщI Сталин Иосиф 
и арэзыныгъэкIэ хагъэхьащ текIуа къэралхэм. ЕтIуанэм теу-
хуауэ тхыдэдж Соколенкэ Валентин мыпхуэдэу жеIэ:

- 1945 гъэм накъыгъэм и 8-м Iэ зытрадза икIи накъыгъэм и 
9-м жэщыр зы сыхьэтым къару зыгъуэта дэфтэрыр зытеухуар 
зы Iуэхущ - зыкъызэритырщ. Абы къыщыгъэлъэгъуатэкъым 
иджы къыщыщIэдзауэ Германием и псэукIэнур, и ухуэкIэр 
зыхуэдэнур. Мис а псори щыубзыхуащ мэкъуауэгъуэм и 5-м 
къащта Декларацэм.

Зэкъуэт къэралхэр зэгурыIуащ хагъэщIа Германиер мамыр 
псэу кIэм хуэгъэкIуэжыным ехьэлIа Iуэху псори абы унафэ 
хуэщIынымкIэ кIэлъыплъакIуэ Советым зэрызэфIигъэкIынум-
кIэ. А Советым хыхьэнущ СССР-м, Инджылызым, США-м, 
Франджым я лIыкIуэхэр. Ещанэ рейхым къыщIэна поли тикэ, 
дзэ щIэинхэм ятеухуауэ зэфIагъэкIын хуей къалэн псори Де-
кларацэм щаубзыхуащ. А Декларацэм лъэныкъуэхэр елэ-
жьын щIадзащ ЕтIуанэ дунейпсо зауэр иухыным иджыри куэд 
иIэжу. 1944 гъэм бадзэуэгъуэм и 24-м ягъэхьэзыращ, ауэ 
иужькIэ зэгъэзэхуэжыныгъэ гуэрхэр хагъэхьащ.

Iэ зытрадза Декларацэм къыщыгъэлъэгъуат Германиер зы-
техьэн хуей гъуэгур: ар «Д» хьэрфищым епхат: демократиза-
цэ, демилитаризацэ, денацификацэ. Ар шэч зыхэмылъыжт. 
Ауэ зэдэзэуахэр (мыгувэу зэбий хъужынухэр) куэдрэ зэныкъуэ-
къуащ псэууэ къэна нэмыцэ зауэлIхэм, къарузехьэ IэнатIэ псо-
ми ящыщхэм я къэкIуэнум теухуауэ. Ар къызыхэкIари гурыIуэ-
гъуэт: Iэмал зэрагъуэту, ахэр къагъэсэбэпыну я мурадт Совет 
Союзым и бийуэ. ИужькIэ Декларацэм иратхащ мыпхуэдэу: 
«Германием и къару псоми ящыщхэр гъэр хъуа зауэлIхэу къа-
лъытэ, абы ахэр зыубыда къэралым и дзэхэм я Iэтащхьэр зэре-
плъым тещIыхьауэ».

НэгъуэщI зэIумыбзыныгъи егъэщIылIауэ щытащ IыхьиплIу 
ягуэ ша Германием. Мыбдеж щыхилъафэр СССР-рт. Инджы-
лызыр хуейтэкъым Совет Союзым хухаха щIыналъэм щыщ 
Виттенберг  ибгынэну, американхэми Тюрингием зыщралъэ-
фыхьырт. Ауэ ари зэфIахащ. Мис абы теухуауэ Жуковым итхы-
жахэр.

«Декларацэм Iэ теддза иужь Монтгомери зыкъысхуигъэ-
защ: «Зиусхьэн Маршал, дэ мурад тщIащ зэман гъунэгъу ды-
дэм ди щIыналъэр дубыдыну. Абы къыхэкIыу иджыпсту сы-
хуейт ди дзэхэр Берлин зэрыдыхьэну гъуэгухэр къызэрызэIупхы-
нумкIэ дызэгурыIуэну». Сэ абы мыпхуэдэ жэуап естыжащ: 
«Инджылыдзэхэмрэ американыдзэхэмрэ Берлин зэрыдыхьэ-
нум ехьэлIа Iуэхум ипэ къихуэу къыткъуэт къэралхэм я дзэхэр 
Германием и щIыналъэхэм теухуауэ Кърым конференцым 
зэрыщызэгурыIуахэм тету щыхэгуэшауэ щытын хуейщ. Абы 
къыхэкIыу американыдзэхэр Тюрингием, инджылызыдзэхэр 
Виттенберг имыкIыжауэ сэ арэзы сытехъуэфынукъым ахэр 
Берлин дэзгъэхьэным».

Монтгомери Б. зыкъыспэщIисэн и мурадащ, ауэ мыбдеж 
Iуэ хум псынщIэу къыхэIэбащ Эйзенхауэр Д: «Монти, умыны-
къуа къуэ. Маршал Жуковыр захуэщ. Уэ псынщIэу Виттенберг 
убгынэн, дэ Тюрингием дикIыжын хуейщ. «Ерэхъу, иджыпсту 
дызэдэуэнкъым, - жиIэн хуей хъуащ Монтгомери».

Зи гугъу тщIы дэфтэрым ипкъ иткIэ, Германием и Iэщэ, Iэщэ 
щIыным елэжь и IуэхущIапIэ, связым и Iэмэпсымэ, кхъухь те-
дзапIэ, аэродром псори текIуа къэралхэм иратын хуейт. Абы 
къыдэкIуэу нацист унафэщIхэр, щIэпхъаджагъэ зылэжьа псо-
ри яубыдын икIи текIуа къэралхэм я лIыкIуэхэм иратын хуейт.

Декларацэм политикэ, экономикэ, дзэ, финанс Iуэху псори 
къызэщIиубыдэрт. Абы игъэувырт зыхыхьэ лъэхъэнэм Герма-
ниер зытетыну гъуэгур.

Хэт сыти жрыреIэ, ауэ дызыщыпсэуа 
Совет Союзым ныбжьыщIэхэм гулъы-
тэш хуэ щыхуащIырт. Дауи, зэрахузэ-
фIэкIкIэ. ИкIи иджырей Урысейм абы и 
лъэ ныкъуэкIэ щытлъагъу псори къыще-
жьар аращ. Абы щыхьэт тохъуэ илъэ-
сищэ зэрырикъур иджы дыдэ ягъэлъэ-
пIа «Артек» къэрал зэхуаку сабий цен-
трыр къызэрызэрагъэпэщар.

ГРАЖДАН зауэм и уIэгъэхэр игъэгъущы-
жыну хунэмыса СССР-м 1925 гъэм мэ-
къуауэгъуэм и 16-м и бжэхэр къызэIуихащ 
Къры мым а цIэр зыщыфIаща зыгъэп сэху-
пIэм. Япэ илъэсым а IуэхущIапIэм я узын-
шагъэр щрагъэфIэкIуащ икIи я къэухьым 
зыщрагъэужьащ Москва, Тулэ, Тверь, Ива-
но-Франковск къалэхэм икIа пионер  320-м. 
КъыкIэлъыкIуэм къахыхьащ нэгъуэщI къэ-
ралхэм къикIахэри. ХьэщIэхэр зэхуэ дэтэ-
къым. Абыхэм яхэтт пащтыхь унагъуэхэм 
ящыщхэри, къэрал къулыкъущIэшхуэхэм я 
бынхэри, лэжьакIуэжьхэм я щIэблэри А 
псори зы хабзэхэм тетын хуейт. Ардыдэм-
кIэ ягъэкIуэдыжырт класс зэхуэмыдэны-
гъэ жыхуаIэр. ЗэрыгурыIуэгъуэщи, мыбы 
щы IэхукIэ нэхъ мыхъуми. Абы къыдэкIуэуи, 
хэIэтыкIахэм Iэмал ягъуэтырт цIыху къы зэ-
рыгуэкIхэм я псэукIэр зыхуэдэр ялъагъуну.

Нэхъ ягу къинэжахэм ящыщщ Кам-
боджэм и пащтыхьым и къуэ Сианук Норо-
дом. «Артек»-м щыщыIа 1939 гъэм абы и 
ныбжьыр илъэс 13 хъурт. Езыр есат унэIут 
бжыгъэншэхэм зыхуей псори къыхуащIэу. 
Арщ хьэкIэ, гъэщIэгъуэнращи, лагерым 
щы зекIуэ хабзэхэм фIэфI дыдэу хэзэгъащ: 
накъырэм къигъэтэджу, зарядкэ ищIу, 
пщэфIапIэм щыдежурнэу, кружокхэм зы-
щигъасэу, зекIуэхэм хэту. Игъэзэжа иужь и 
Iыхьлыхэм телъыджэ ящыхъуат абы езым 
и пIэр зэрыIуихыжыр. Тхыдэм и зыкъызэ-
дзэкIыгъуэ ткIийхэм хэта Камбоджэм и   
пащтыхь хъуа Сианук, псэзэпылъхьэпIэ 
куэд рэ ихуами, щыгъупщакъым Кърымым 
и Iуфэхэм щигъуэта дэрэжэгъуэр. Абы и 
щы хьэтщ и къуэрылъхур «Артек» къигъэ-
кIуауэ зэрыщытар.

Мыбы зыщигъэпсэхуащ Лаосым и па-
щтыхьыкъуэ Фансай Суфанувонг и къуэ-
ми. А щIалэ цIыкIум хуэзауэ щытащ тхакIуэ 
Кассиль Лев икIи ар уващ «Хьэзыру щыт, 
Зи ЩIыхьыр Лъагэ»! повестым и лIыхъужь 
нэхъыщхьэу. ИужькIэ абы ипкъ иткIэ ягъэу-
ва фильмым деплъын тфIэфIу щытащ. 
Су фанувонг и пхъуитIри 1963 гъэм «Артек» 
щыIащ икIи ягу къинэжащ егъэлеяуэ нэ-
фIэгуфIэу, жыIэдаIуэу зэрыщытамкIэ. 
Псом хуэмыдэу я гуапэт шхапIэм щыдежур-
нэну, апхуэдэу зэрылажьэ щыгъын щатIэ-
гъэну.

Ираным и пащтыхьым и къуэ Пехлеви 
Кир Резаи 1976 гъэм Кърымым щыIащ.  
 Хуабжьу зэпIэзэрыту щытауэ яIуэтэж. Па-
щтыхь хъуакъым - и хэку кIуэжа иужь илъэ-
сищ нэхъ дэмыкIыу революцэ къэхъейри, 
уна гъуэр США-м Iэпхъуащ.

Хамэ къэрал къикIахэу зи гъащIэр 
 СССР-м езыпхахэри яхэтащ. Дунейпсо 
коммунист зэщIэхъееныгъэм и лэжьакIуэ 
цIэрыIуэ Ибарури Долорес 1936 - 1939 гъэ-
хэм Испанием щекIуэкIа граждан зауэм 
иужькIэ ар ибгынэу Совет Союзым щып-
сэун хуей хъуащ. А цIыхубзым и къуэ Робин 
1935 гъэм «Артек»-м зыщигъэпсэхуащ, 
илъэ сибл дэкIри, Сталинград щыхэкIуэ-
дащ: лейтенант нэхъыжь Ибарури и ротэр 

нэмыцэ танкхэм япэщIэуват…
Каростояновэ Лилие и адэ болгар ком-

мунистыр яукIат властым и бийуэ зы-
къэзыIэтахэм зэрахэтам къыхэкIыу. И 
анэм рэ и шыпхъуитIымрэ я гъусэу Совет 
Союзым къыщаша 1929 гъэм илъэс 12 и 
ныбжьт. Хъыджэбз цIыкIур «Артек»-м щы-
Iащ. КъыдэкIуэтея иужь журналист IэщIа-
гъэ зригъэгъуэтащ, дэкIуащ. И щхьэгъусэр 
1942 гъэм зауэм зэрыхэкIуадэу, лъаIуэу 
щIидзащ фронтым ягъэкIуэну. Белору с-
сием  щыхэкIуэдащ.

Иджыри къэс дэ зи гугъу тщIар хамэ 
къэралхэм я цIыхухэу Кърымым зыщызы-
гъэпсэхуахэрщ, ауэ, «Артек»-р псом япэу 
щIаухуари зыхуаухуари совет сабийхэрт. 
Дауи, къэрал абрагъуэм а зыгъэпсэхугъуэ 
закъуэр хурикъунутэкъым, ар сыт хуэдиз-
кIэ инми. АрщхьэкIэ, езыхэр щы мыгугъа -
уэ   ехъулIэхэри къахэкIырт. Со щIэж блыщ-
хьэ пщэдджыжь гуэрым линей кэм дыщы-
ту, ди школым щыщ хъыджэбз цIыкIум 
«Артек»-м зэрызыщигъэпсэхуну тхылъ 
къы зэрыхуагъэфэщар къыджаIауэ зэры-
щытар. Я нэхъыбэм тщIэххэртэкъым «Ар-
тек»-р зищIысыр, ауэ къыдгурыIуэрт ар зэ-
рыщIыхьышхуэр. ГъэщIэгъуэнращи, а 
еджакIуэр ящыщтэкъым къыхэжаныкI ды-
дэхэм, и адэ-анэри мыхьэнэшхуэ зимыIэ 
IэнатIэхэм пэрыт лэжьакIуэхэт. КIэщIу жы-
пIэ мэ, уегупсысмэ, насыпырыхьт. Иджыри 
къэс сщIэркъым ар къыщыхахым зэрыб-
гъэдыхьа пщалъэр. Ауэ ар щыхьэт тохъуэ 
гуащIэрыпсэухэм я бынхэми я Iуэху къи-
кIыу зэрыщытам. АтIэ, мис, къэкIуэжа 
иужь а хъыджэбз цIыкIум апхуэдэ линейкэ 
дыдэм къыщыджиIэжат Кърымым щигъэ-
хъахэр. Абыхэм ящыщт и гъусэу зызы-
гъэпсэхуа Стефание ныбжьэгъу зэрыхуэ-
хъуар, зэхуэтхэнуи зэрызэгурыIуар. Сыщы-
гъуазэкъым абыхэм я зэныбжьэгъугъэр 
здынэсам, ауэ абы къегъэлъагъуэ мы 
IуэхущIапIэм гъэсэныгъэм и мызакъуэу, 
дипломатие мыхьэнэи зэриIар. Нэхъыщ-
хьэращи, цIыху къызэрыгуэкIхэм я бын-
хэри абы кIуэфу зэрыщытар.

Ди тхыгъэр ныкъуэ хъунт, США-м щыщ 
Смит Самантэ 1983 гъэм и бадзэуэгъуэм 
Кърымым зэрыщыIам и гугъу дымыщIмэ. 
Абы и хъыбарыр дуней псом щызэлъащIы-
сат. Мэн штатым щыпсэу а школакIуэр 
илъэс ипэкIэ КПСС-м и ЦК-м и Секретарь 
Нэхъыщхьэ Андропов Юрий къыхуитха   
письмом щыщIэупщIэрт: хуей ар зауэ, 
хьэмэрэ хуэмей? СССР-м и Iэтащхьэм жэ-
уап зэрыритыжам и мызакъуэу, ар къри-
гъэб лэгъащ «Артек»-м щыхьэщIэну. 
Илъэс 11 зи ныбжь сабийм илъэгъуахэр игу 
ирихьащ, езыри зыхэхуа гупым яхэзэ- 
гъащ.

Самантэ иужькIэ тхылъ итхащ, Японием 
щекIуэкIа симпозиумым хэтащ. СССР-м и 
ныбжьэгъуфI хъуауэ 1985 гъэм шыщ-
хьэуIум и 25-м и адэм и гъусэу кхъухьлъатэ 
насыпыншагъэм щыхэкIуэдащ. Абы фэ-
еплъ щыхуагъэуващ и псэм дыхьа «Ар-
тек»-м.

Зи гугъу тщIы зыгъэпсэхупIэм 2024 гъэм 
щыIащ Урысейм и щIыналъэ псом щыщ 
сабий мин 40-м щIигъу. Абыхэм я гъусащ 
къэ рал 68-м - Китайм, Америкэм и Штат 
Зэгуэтхэм, Германием, Италием, Канадэм, 
нэгъуэщIхэм - къикIа ныбжьыщIэ мин. 
Зэрытлъагъущи, «Артек»-м егъэзащIэ 
илъэ сищэ ипэкIэ къыщызэIуахам пщэ-
рылъ щащIахэр.

Къэралыр ягъашхэ пэтми, мэкъу-
мэ шыщIэхэр езыхэр псэуныгъэкIэ 
ехъулIэу зэи щытакъым. Арат, Iэмал 
зэрагъуэту, къалэмкIэ щIаунэтIыр. 
Апхуэдэ щытыкIэр къэукъубеящ 
епщыкIубгъуанэ лIэщIыгъуэм и зэ-
хуэдитIым Урысейм капитализмэм 
зыщиукъуэдийуэ хуежьа иужь. 
Яухуэ фабрикэхэмрэ заводхэмрэ 
лэжьакIуэ хуейт. Ахэр ща гъуэт ри  
къуажэхэм икIхэм я дежт. Пуду икIи 
теплъхьэр я хьэлъэу. 

ЖЫЛЭХЭР хэкIуэдэжырт, абы 
къыдэкIуэуи щIыр зезыхьэн ямыIэу 
къанэрт. Пэжу, феодализмэм икIыу 
ухуэкIэщIэм хуэкIуэ дэтхэнэ къэралми 
апхуэдэ къыщощI. Къуажэхэм икIахэм 
я къарукIэщ промышленностыр зэры-
зэфIэувэр, ауэ езыхэм я жылэхэр хо-
кIуэдэжыпэ е жьгъей, лъэрымыхь 
 мэхъу, я щхьэ яхуэмыгъэпсэужыфу. 
СыткIэ уащыгугъын?

Абы щыгъуэм къежьа а Iуэхур нэхъ-
ри хэплъэгъуэ ищIащ Хэку зауэшхуэм 
и зэманым удын хьэлъэхэр зытехуа 
мэкъумэш хозяйствэм и щытыкIэм. 
ГурыIуэгъуэ хъуащ зэхъуэкIыныгъэ 
инхэр ирамыгъэкIуэкIыу ар зэрызэ-
фIа мыгъэувэжыфынур. ХэкIыпIэу 
 къагъуэтари зыщ: колхозхэр зэхэгъэ-
хьауэ ин щIынырщ. Аращ зытеухуари 
илъэс 75-рэ ипэкIэ, 1950 гъэм накъы-
гъэм и 30-м, ВКП (б)-м и ЦК-м къыди-

гъэкIа унафэри. Дауи, СССР-р къутэ-
жа иужь зыгуэрхэм ар хэутэн ящIащ 
(абы щыгъуэм блэкIар ямыубмэ, 
емыкIуу къалъытэрт), ауэ, хэти сыти 
жрыреIэ, абы и фIыгъэкIэ къуажэр 
къэщIэрэщIэжащ. Мис а унафэм и 
пэублэм щыщ псалъэхэр: «Колхоз 
 жьгъейхэм щыIэкъым лэжьыгъэшхуэ 
зэ фIэзыгъэкIыф тракторхэр, ком-
байн  хэр, ужьгъэхэр, нэгъуэщI Iэмэп-
сы  мэ гугъухэр къыщагъэсэбэпыну-
хэр» . Къэнэжыр сыт? Зэхэгъэхьэ нырщ.

Мыгувэу белджылы къэхъуащ 
 гъуэгу пэж къызэрыхахар: 1952 гъэм 
мэ къу  мэш хэкIыу, IэщхэкIыу къалэ-
жьыр 1940 гъэм яхузэфIэкIам и про-
цент 99-м нэсыжащ. КIэртIофымрэ 
фошыгъу жэгундэмкIэ процент 16-кIэ, 
бжьэхуцымкIэ, уеблэмэ, процент 58-
кIэ (!) а бжыгъэм щхьэпрыкIащ. Лым-
рэ гъэ шым рэ я лъэныкъуэкIэ Iуэхухэр 
нэхъыкIэт: нэмыцэ фашистхэм хагъэ-
щIа Iэщ бжыгъэр яхузэфIэгъэувэжыр-
тэкъым. Аращ колхозхэр ин зэращIам 
къишар. Къуажэхэм щIым зэрелэжь 
техникэу яIэрыхьэр процент 40 - 50-кIэ 
нэхъыбэ хъуат. Абы и фIыгъэкIэ хэ-
хъуэрт лэжьыгъэм къыпах хъерми. 
Зэрызэхагъэхьэжам и фIыгъэкIэ кол-
хозхэм я бжыгъэр мин 252-м икIри, 
мин 91-м нэсу къехащ, апхуэдиз ды-
дэкIэ нэхъ мащIэ хъуащ Iуэхухэр зезы-
хьэхэм я бжыгъэри.

КIэщIу жыпIэмэ, унафэр хуабжьу 

къыхуэщхьэпащ. Жэрдэмыр зейр мы-
гувэу партым и ЦК-м и Секретарь Нэ-
хъыщхьэ хъуа Хрущев Никитэт. Ауэ 
абы щIигъэлъэщауэ къыщIэкIащ: кол-
хозхэм я мызакъуэу, къуажэхэри зэхи-
гъэхьэну къыхилъхьат. 1951 гъэм гъат-
хэпэм и 4-м «Правда» газетым къыт-
ры ригъэдза тхыгъэм нэхъыщхьэу тIу 
къыщыхигъэщырт. Мис япэр: къуажэ 
жьгъейхэр зэхэгъэхьауэ колхозхэр зи 
лъабжьэ жылэшхуэхэр къыщызэра-
гъэпэщкIэ, къуажэжьхэр щызэра-
хъуэкIкIэ, унэхэм ябгъухэм хадэшхуэ-
хэр щыхупачын хуейкъым, апхуэдэхэм 
деж къуажэм щIышхуэ зэриубыдынум 
къыхэкIыу. Электрокъару зэрыкIуэ 
кIап  сэхэр, псы зэрыжэ бжьамийхэр 
нэхъ кIыхь хъунущ, езы къуажэхэр 
зэIу  зэпэщ щIыным текIуэдэнухэри 
 къиIэту».

Министрхэм я Советым и Унафэ-
щIым и къуэдзэ Маленков Георгий и 
щхьэфэцыр тэджащ, Хрущевым и 
жэрдэмхэм текIуэдэнур зыхуэдизыр и 
нэгу къыщIигъэхьэри. Апхуэдэ ды дэу 
инынут къуажэдэсхэм я мыарэзыны-
гъэри - хэтыт зи хадэхэм паупщIу зы-
фIэфIынур?

Маленковым и псалъэкIэ Сталиныр 
Хрущевым жьэхэуащ хуабжьу игъэу-
зу. АпхуэдизкIэ игъэузати, Никитэ гъа-
тхэпэм и 6-м печатым зыщиумысы-
жащ зэрыщыуэмкIэ. АбыкIи зэфIэкIа-
къым. 1951 гъэм мэлыжьыхьым ду-

нейм къытехьащ ВКП(б)-м и ЦК-м и 
письмо зэхуэщIа: «Колхоз жьгъейхэр 
зэрызэхагъэхьэм къыхэкIыу ди парт, 
совет лэжьакIуэхэм ящыщхэм щыуа-
гъэ хэлъу къыхалъхьэ къуажэхэри зэ-
хагъэхьэу колхозышхуэхэр къызэра-
гъэпэщыну. Къуажэхэр зэхэгъэхьэ-
ным теухуауэ щыуагъэ хэлъу къыхалъ-
хьэхэр епхащ колхозхэтхэм я хадэхэр 
гъэмэщIэным хуэгъэзауэ языныкъуэ 
лэжьакIуэхэр зытет Iуэху бгъэдыхьэкIэ 
мытэмэмым». Ардыдэр къытригъэ-
зэж ри, Маленков Георгий щыжиIащ 
партым 1952 гъэм иригъэкIуэкIа съез-
дым.

Езы Маленковым властыр IэщIэ-
лъыхукIэ псори хъарзынэу екIуэкIащ. 
1953 гъэм къыщыщIэдзауэ 1958 гъэр 
къэсыху къуажэдэсхэм я IутIыжу щы-
тащ. АрщхьэкIэ Хрущевым 1957 гъэм 
ар Министрхэм я Советым и Уна фэ-
щIым и къулыкъум тригъэкIа иужь, мэ-
къумэшыщIэхэм я хадэхэр ягъэма-
щIэу («колхозхэм нэхъ къаруушхуэ 
ира хьэлIэн папщIэ»), агрокъалэ цIы-
кIу  хэр яухуэу, къуажэхэр зэхуахусу 
щIа дзэжащ. Абдеж аргуэру къуа жэ-
хэм я Iуэхухэр екIакIуэ хъуащ. Хруще-
вым IэщIэкIа нэгъуэщI щы уагъэ-
шхуэхэм ахэри къыгуэхыпIэ имыIэу еп-
хащ.

НэгъуэщI къэралхэм 
 къикIыу Къэбэрдей-Балъ-
къэрым и «Iуащхьэмахуэ» 
 ку рортым къакIуэ турист-
хэм я куэдагъым хуэди-
тIкIэ хэхъуащ икIи панде-
мием ипэкIэ щыIа бжыгъэ-
хэм ар нэсыжащ, жи Iащ 
Кавказ.РФ-м и гъэ  зэ щIа-
кIуэ директор ТIымыжь 
Хьэсэн. 

«НЭГЪУЭЩI къэралхэм 
къикIыу «Iуащхьэмахуэ» ку-
рортым къакIуэ туристхэм  
я бжыгъэм хуэдитIкIэ хэд-
гъэхъуащ икIи ар ковидым 
ипэкIэ щыIахэм хуэдиз 
 хъужащ икIи, дэ езым ед-
гъэкIуэкIыжа къэпщытэны-
гъэ   хэм къызэ ра гъэ лъэ-

Илъэс пщыкIуий ипэкIэ 
ды зэIэбэкIыжынщи, адыгэ 
Iуэхум тепсэлъыхьын зы-
фIэфIхэр щIэх-щIэхыурэ 
ды  щызэрихьэлIэрт хьэры-
чэт лэжьэкIэм хуэкIуа Що-
къуий Хьэсэн и лъэщапIэу 
Налшык къалэ и Къэбэрдей 
уэрамым тетам. ЗэгурыIуа 
фIэкIа умыщIэну дыщы-
зэIу  щIэхэр, кууущэу ды те-
мыпсэлъыхьми, адыгэ Iуэ-
хум теухуауэ куэдым я 
«щхьэ фэ» диIэбэрт. 

АПХУЭДЭ зэхыхьэхэм 
ящыщ зым къытхэта Рэмэ-
зан Мартин къыхилъхьащ 
тщы щу тIур – Бышэн Хьэбас-
рэ сэрэ – Адыгейм и ипщэ 
лъэныкъуэмкIэ къедза тIуа-
щIэхэм къызэрыщыткIу хьар, 
уеблэмэ къурш тхыцIэхэми 
дащхьэдэхыу, хы ФIыцIэми 
дызэрынэсар «Адыгэ лъа-
гъуэжьхэмкIэ» фIэ щыгъэм 
щIэту къеттхэкIыж зэрыхъу-
нур. 

Абы иужькIэ, зэманыфIи 
дэкIауэ, Бышэн Хьэбасрэ сэ-
рэ къызэдэткIухьахэм я нэхъ 
гукъинэжым тетхыхьын щы-
щIэздзам, Рэмэзаным кIуэ-
ры кIуэм тету къыхилъхьа 
цIэр  абы пэщIэдзэ хуэхъуну 
къэслъытат. 

Нэхъ гъэщIэгъуэныжыр 
ара щи, иужькIэ Интернетым, 
адыгэхэм я тхыдэм теухуауэ 
сызыхуэныкъуэ гуэрхэм сы-
щы лъыхъуэрэ пэт, зэрымы-
щIэкIэ сыщыхуозэ Урысейм и 
щIыпIэ зэмылIэужьыгъуэхэм 
къикIхэр Кавказ Ищхъэрэм и 
къухьэпIэ лъэныкъуэмкIэ 
зыщ рихьэлIэ лъагъуэжьхэм 
«Черкесские тропы» зэры-
фIа щам ехьэлIауэ зэIэпах 
хъыбархэм.

Арати, ди адэжьхэм ижь-
кIэрэ яIа зекIуапIэжьхэм ящ ы-
щу дэ къыщыткIухьахэм 
«Адыгэ лъагъуэжьхэмкIэ» 
яху жытIэ щIэмыхъун щхьэу-
сыгъуэ щыIэжтэкъым. 

Адыгэ Республикэм и 
къалащ хьэм укъыщежьэу, 
Щхьэ  гуа щэ и псыхъуащхьэ-
хэмкIэ дэс Гъуазэрыплъ 
жылэ цIыкIум унэсыным дэ-
лъыр километр 85-рэщ. Аб-
дежри дахащэщ, зыщып-
плъыхьын, зыщыбгъэпсэхун 
и лъэныкъуэкIэ дэбгъуэн щы-
мыIэу. ПфIэигъуэмэ, лъэда-
н э зыщибгъанэу, махуэ бжы-
гъэкIи укъыщынэ мэхъу. 

Хьэуэ жыпIэрэ, бгыщхьэ 
аранэхэм уахуэплъэу, хы 
ФIы цIэр здэщыIэ лъэны-
къуэм кIэ уеIэпхъуэкIмэ, узы-
хуэзэр Кавказ Шытх нэ-

хъыщхьэр зыгъэбжьыфIэ 
Фыщт бгыжьырщ, нэхъ гуры-
Iуэгъуэу жытIэмэ, абы и лъа-
бжьэкIэ щешкIурэх Щхьэгуа-
щэ бгыщхьэхэмкIэ щиIэ и 
 къуэпсхэр Лагъуэнакъэ бгы-
щ хьэ тафэм къызэрыще-
жьэрщ. 

Налшык икIа щIалэхэм, 
Бышэнхэ Хьэбасрэ сэрэ, ныб-
жьыщIэу Бышэн Аслъэнрэ 
Мэремыкъуэ Амиррэ Щхьэ-
гуащэ и адрыщIкIэ зыкъы-
щызыIэт джабэ нэкIурат 
иджы дыздынэсар. 

ТIуащIэ лъащIэм пэIэщIэ 
ды щыхуэхъум, ди лъэхэр 
 нэхъ щIэкI хъуат. АрщхьэкIэ, 
къызэднэкIа кIейр апхуэдизу 
къыткIэлъыдэхэкIти, абы нэ 
лейкIэ дыIуплъэжын папщIэ, 
гупыр лъагъуэ гъуафэм зэм-
зэми дыкъыщыувыIэрт, нэхъ-
ри зэрызытIэтым дригу-
фIэу…. 

ИжьымкIэ дызыблэкI 
 Фыщт Iуащхьэжьым и дама-
щхьэ къыгуэшам иныкъуэ-
хэм дежи гъунэгъубзэу дыб-
гъэ дыхьэрт. Гу зэрылъытта-
уи, лъагапIэжьым ипщэкIэ 
гъэза и къыр дзакIэхэр, ды-
гъэм зэ рижьэм и нэщэнэу, 
дыщафэ-хужьыфэт. Апхуэ-
дэукъым уи нэгу къызэ ры-
щIэувэр ищхъэ рэ-къуэ кIы-
пIэмкIэ щыIэ нэп къыжьхэм я 
теплъэр. Ахэр морафэ-фIы-
цIафэщ. Нэхъ хьэлэмэты-
жыр, къуршхэм я плъыфэм 
зыщызэрахъуэкI щIыпIэр 
Кавказыр «Ищхъэ рэ», 
«Къущ хьэщIыб» IыхьитIу зы-
гуэш Щхьэгуащэ (Белоре-
ченскэ) щхьэдэхыпIэм зэ-
рыхуэзэрт.

ДызыIущIэ Iэщыхъуэхэм я 
нэ хъыбэр къызыхэкIа лъэп къ-
кIэ зэрыермэлыри и щыхьэт-
тэкъэ «КъущхьэщIыб» ды-
зэрихьам? Ящыщ куэдым хы 
псыIур псэупIэ яхуэхъуащи, я 
Iэщри Къущхьэхъу къыдаху. 

Сэнтхым дызэрех лъагъуэр 
бжей жыгышхуэхэм я лъэб-
жьанэхэм хуэфIу яуфэб-
гъуат. Мыхэри дыгъэм и бзий 
гуащIэхэм зэрыщымыщIэр 
къыдагъащIэрт я теплъэр 
зэрыгъуэжьыфэ-дыщафэм. 
Апхуэдэтэкъым уи нэгу къы-
зэрыщIэувэр ищхъэрэкIэ 
щыIэ жыгхэм я лъэбжьани я 
лъэдии - ахэр морафэ-
фIыцIафэт. 

БгырыкIуэ гупыр иужь-
рейуэ дызыдэкIын хуейр 
Шэр джэс (Черкесский) щхьэ-
дэхыпIэрат. ШытхитIым я 
гузэ пыщIэр зыкIи къытте-
мыхьэлъэу, псынщIэу зэпы-
дупщIащ. Ди лъэм абазэхэ 

щIыналъэм дыкъришу, убых 
щIыгужьым дызэрыришам 
дригуфIэу къыщIэкIынт! 

Мы тхыцIэм и лъэныкъуи-
тIымкIи Iэщыхъуэхэм я пщы-
Iэхэр гъунэгъубзэу, дызрикIуэ 
лъагъуэм зэрыпэIэщIэ щы-
мыIэу, щытлъагъурт. Я гъэп-
сыкIэр дгъэщIэгъуащ: и 
 бгъуитIымкIи щIым нэсу ира-
шэха унащхьэ папцIэхэр 
зыщ хьэ рысыж блынхэм я 
лъабжьэ хэр зэхуэшэжат. Ды-
щегуп сы сы жым къыдгуры-
Iуащ  ап  хуэ дэу  щIащIым и 
щхьэусы гъуэр. Бгыщхьэхэм 
щIэ х -щIэхыурэ щыятэ 
«Жьыт хьэр» къыпщысхьыну 
ущы мыгугъ: унэ цIыкIухэр, 
щытаи-щымытаи зэрыжаIэу, 
зэуэзэпсэу иритхъыфынущ.

Щыгум къыщытщIихьа мэ 
гуакIуащэр къызыпих удзыр 
къытхуэмыщIэурэ зытплъы-
хьащ. Гугъу дыди дыдемыхьу 
къэтхутащ. Ар бгыщхьэхэм 
къыщыкI къущхьэхъу шей, 
«рододендрон» жыхуаIэрщ. 

ЩхьэдэхыпIэхэу Щхьэгуа-
щэм - метр 1776-рэ, Шэр-
джэсым – 1832-рэ я лъа-
гагъщ. Иужьрейм и щыгум 
Iэгъуэблагъэр уэзыгъэцIыху 
тхыгъэ-картэ пкъом ще-
IулIащ. Абы зэритымкIэ, дэ 
дызрикIуэм нэмыщI, мы 
щIыпIэм нэгъуэщI гъуэгу-
щхьэхэри щызэхокI. 

ДыгъафIэ шытхым утету, 
Фыщт бгым и ищхъэрэ- 
къухьэпIэр уи гъуазэу, сыхьэт 
зыщыплIкIэ укIуэмэ, зыми 
 хуомыгъэдэн хыжьей дахащэ 
урохьэлIэ. «ХыкхъуэкIэ» (язы-
ныкъуэхэми – «Хыкъуэ» 
жаIэр) зэджэ а псы хъурейм 
ехьэлIауэ адыгэ IуэрыIуатэм 
хэтщ псысэ удэзыхьэх.  

Хыжьейм и псы щхьэфэм 
щIыуэ метр зэбгъузэнатIэ 
мин 27,5-рэ еубыд. Къызэ ры-
щIэкIымкIэ, Абхъазым щыIэ 
Рицэ псы хъурей цIэрыIуэр 
здит щIыпIэм нэхърэ, Хы-
къуэр зэрыт «лъэгур» тIукIэ 
нэхъ лъагэщ. 

Иужьрей сэнтхым куэдрэ 
дытетыжакъым. Кавказ шыт-
хыжьым и пщэдыкъ дызэ-
рыдыхьар мыбдежым нэхъ 
щызыхэтщIэрт. Ди щIыб илъ 
хьэпшып хьэлъэхэм дра-
хужьа - сытми егъэзыхыгъуэ 
задэм жэрыгъэкIэ дехырт. 
Сыхьэт ныкъуэ нэблагъэкIэ 
джабэм лъэхъу-лъэущу деу-
щэхауэ, дыпэмыплъагъэххэу 
дамэщI гуэр дихьащ. А 
пщыхьэщхьэм ар дэ, гъуэ-
гурыкIуэхэм, тхуэхъуащ зы-
гъэпсэхупIэ…

КЪУМАХУЭ Аслъэн.

гъуам кIэ, абыхэм я  нэ хъыбэр 
европейхэм ящыщщ: нэ-
мыцэ хэрщ, итальянхэрщ. 
ИкIи ар хъар зынэщ, сыту 
жыпIэмэ, туризмэм зед-
гъэужь кIэрэ, дэ дыхущIо-
къу цIыхухэм я зэ хуаку къы-
дэхъуэ зэгуры мыIуэ ны гъэ-
хэр лъэныкъуэ зэ ред гъэ-
зыным, ахэр зэпэгъунэгъу 
зэры зэхуэт щIы ным. Абы 
нэмыщI, хьэщIэ хэм ядо-
гъэлъагъу ди къэралым и 
мызакъуэу, атIэ Европэми, 

дуней псоми щы нэхъыфI-
хэм ди курортыр зэра-
хыхьэр», - къыхигъэщащ 
ТIымыжь Хьэсэн, «Путе-
шествие» дунейпсо турист 
зэхуэсым къыщы щыпсэ-
лъам. 

«Бгы-лыжэ IэнатIэм зыу-
жьыныгъэ нэс щи гъуэтынур 
къэралымрэ бизнесымрэ 
щызэдэлажьэм дежщ», - 
дыщIигъужащ ТIымыжьым. 

 
ХЬЭЩЫКЪУЕЙ Олег.

Хэкум, лъэпкъым, бзэм хуэзэш
сурэтыщIыр ди хьэщIэщ

«Шэрджэсыр»  хокIыжри,
«Черкес»-р  къонэКъуажэдэс еджакIуэхэм шахматымкIэ 

я етIуанэ урысейпсо зэхьэзэхуэм, «Шах-
мат губгъуэ» фIэщыгъэр зезыхьэм, и 
кIэух зэпеуэр Сочи къалэм щыIэ «Си-
риус» егъэджэныгъэ центрым щекIуэ-
кIащ. 

КЪЭБЭРДЕЙ-Балъкъэрым щыщу абы 
щыIащ  Бахъсэн щIыналъэм и Ис лъэ  мей 
къуажэм дэт курыт школ №3-м и еджакIуэ 
цIы кIуиплI икIи абыхэм ящыщу Хьэмжу 
Бес лъэн ещанэ  хъуащ. Псори зэхэту къы-
хуэ хьыну щыта очкои 8-м щыщу ис-
лъэмейдэс ныбжьы щIэм очкои 7 зыIэри-
гъэхьащ.

Тхьэмахуэ ипэкIэ Къэбэрдей-Балъкъэрым футболымкIэ 
и гъэмахуэ зэхьэзэхуэм ипкъ иткIэ Шэджэм ЕтIуанэ къуа-
жэм и «Шэрджэс» командэм и стадионым щригъэкIуэкIа 
зэIущIэр мыгъэрей зэпеуэм абы и дежкIэ иужьу къы-
щIэкIащ. Хъарзынэу езыгъэжьа икIи пашэхэм япэмыжы-
жьэ гуп зэкъуэтыр зэбграгъэкIыжын хуей хъуащ, хъыбар 
къызрытIэрыхьамкIэ, трагъэкIуэдэн мылъкур зэрахури-
мыкъум къыхэкIыу. 

МЫГЪЭРЕЙ зэхьэзэхуэм «Шэрджэсым» щригъэкIуэкIар 
джэгугъуибгъущ. Ар иныкъуэм нэсыркъым. Абы къыхэкIыу 
зыхэта зэIущIэхэм къарикIуа бжыгъэхэри якъутэжащ. Дауи, 
турнир таблицэми зэхъуэкIыныгъэ гуэрхэр игъуэтащ, ауэ ахэр 
апхуэдизу зыхэпщIэну щыткъым. 

Къапщтэмэ, пашэныгъэр зэрызэдагуэшщ «Тэрчымрэ» 
«Родник»-мрэ. Джылахъстэнейдэсхэм Балъкъ и Iуфэ 
«Малка»-м жэуапыншэу топих щыхудагъэкIащ. Къыхуеблэгъа 
Аргудан и «Бедик»-м хьэщIагъ лъэпкъ ирихакъым «Родник»-
ми. Ар абы топибгъукIэ хуэупсащ. 

Нэхъ япэIуэкIэ, мэкъуауэгъуэм и 12-м, ягъэIэпхъуа джэгу-
гъуэм «Тэрчыр» щытекIуащ. Абы и фIыгъкIэ бжьыпэр ихъумэ-
фащ.

БлэкIа джэгугъуэм мы гъэм япэу Псынэдахэ икIа «Родник»-м 
къыщыхигъэщIауэ къэплъытэ хъуну («Шэрджэсыр» къы-
зэрытекIуауэ щытар хэтыжкъым) «Искра»-м и бампIэр Нал-
шык и «Спартак-Д»-м трикъутащ. ЗэIущIитIкIэ нэхъ мащIэ 
ирагъэкIуэкIами, иджы алътуддэсхэр ещанэ увыпIэм щытщ. 

Зэхьэзэхуэм япэ текIуэныгъэр тхьэмахуэ ипэкIэ Урыху къуа-
жэм къыщыщызыхьа Бабугент и «Логоваз»-м етIуанэри зыIэри-
гъэхьащ. Иджы ар Акъбащ Ищхъэрэ икIахэм ефIэкIащ икIи 
турнир таблицэм щаIыгъ увыпIэмкIэ абыхэм щехъуэжащ.

«Шэрджэсыр» зэхьэзэхуэм зэрыхэкIыжам гъуащхьауэхэм я 
зэпеуэми зэхъуэкIыныгъэ хилъхьащ, абы худагъэкIауэ щыта 
топхэр зэрыхамыбжэжым папщIэ. Пашэныгъэр зыIыгъа Нал-
шык и «Спартак-Д»-м щыджэгу БитIэхъу Дамир ар хуиу-
тIыпщын хуей хъуащ «Тэрчым» и гъуащхьауэ Iэщын Аслъэнрэ 
«Псыгуэнсум» и щIыхьыр зыхъумэ Чэртбий Темболэтрэ. Абы-
хэм я хьэрхуэрэгъухэм топ блырыбл худагъэкIащ. 

АдэкIэ щыгъуазэ фыхуэтщIынщ Къэбэрдей-Балъкъэрым 
футболымкIэ и чемпионатым и зи чэзу джэгугъуэм кърикIуа 
бжыгъэхэм. Мис ахэр: «Черкес» (Шэджэм) - «Псыгуэнсу» 
(Псыгуэнсу) - 5:2, «Спартак-Д» (Налшык) - «Искра» (Алътуд) - 
2:4, «Логоваз» (Бабугент) - «Акъбащ» (Акъбащ Ищхъэрэ) - 
2:0, «Родник» (Псынэдахэ) - «Бедик» (Аргудан) - 9:0, «Малка» 
(Малкэ) - «Тэрч» (Тэрч) - 0:6, «Нартан»  (Нартан) - «Урыху» 
(Урыху) - 3:1.

КъыкIэлъыкIуэ джэгугъуэр дызыхуэкIуэ щэбэтымрэ тхьэма-
хуэмрэ зэхэтынущ. А махуэхэм зэIущIэнущ: мэкъуауэгъуэм и 
21-м - «Ислъэмей» - «Черкес», «Урыху» - «Малка»; мэкъуауэ-
гъуэм и 22-м - «Акъбащ» - «Нартан», «Искра» - «Логоваз», 
«Бедик» - Спартак-Д», «Псыгуэнсу» - «Искра», «Логоваз» - 
«Акъбащ», «Псыгуэнсу» - «Родник» командэхэр. 

ХЬЭТАУ  Ислъам. 

Къэбэрдей-Балъкъэрым футболымкIэ и гуп нэхъыщхьэм зэхьэзэхуэр 
зэрыщекIуэкIыр

«Тэрч» 
«Родник» 
«Искра»
«Черкес» 

«Бедик»
«Логоваз»
«Акъбащ»
«Урыху»

«Сквер 100-летия» зы-
гъэпсэхупIэм хыхьэу яухуа 
гъуазджэ галереем Иорда-
нием щыщ ди лъэпкъэгъу, 
сурэтыщI цIэрыIуэ Къэрэ-
гъул Зейнэ «Коды родной 
культуры» зыфIища гъэ-
лъэ гъуэныгъэм хыхьэу 
зыщыхуагъэзащ икIи и лэ-
жьыгъэхэм зыщыхагъэ-
гъуэзащ ди республикэм 
щыпсэухэмрэ хьэщIэ хэм-
рэ. 

ЗЕЙНЭ и IэдакъэщIэкIхэр 
нэхъапэIуэкIи мызэ-мытIэу 
Налшык щигъэлъэгъуащ. 
Абы ди лъэпкъым и блэкIам, 
тхыдэм, щэнхабзэм, хаб-
зэм, хэхэсхэм я гъащIэм, 
щIэинхэм, хъугъуэфIыгъуэ-
хэм ухешэж, адыгэм и нобэр 
зыхуэдэм урегъэгупсыс. 
СурэтыщIым и лэжьыгъэхэм 
бгырысхэм, IуэрыIуатэм, 
нарт лIыхъужьхэм увыпIэфI 
щаубыд. Хамэ щIыпIэ 
щыпсэуми, и лъабжьэр, 
къызыхэкIар зэрызыщимы-
гъэгъупщэм и щыхьэтщ абы 
и дэтхэнэ сурэтри. Ахэр къи-
гъэщIыфынуи къыщIэкIын-
тэкъым ди лъэпкъым и 
тхыдэр имыджатэмэ. 

Мы лэжьыгъэхэр къызэ-
рыгуэкIкъым, гупсысэ куу 
ящIэлъщ. Абыхэм щынэ ры-
лъагъущ и Хэкум, лъэп-
къым, бзэм хуэзэшу къы-
зэрыхъуар. Армырми, ар 
зэрыцIыкIурэ и адэшхуэ-
анэшхуэхэм Хэкужьым теу-
хуа хъыбархэм, лъахэм и 
 дахагъым щIапIыкIат. Су-
рэтыщI унагъуэм къыщы-
хъуа хъыджэбзым и Iэда-
къэщIэкIхэр нэхъапэм нэ-
хъыбэу каллиграфие гео-
метрие жыпхъэхэм иту щы-
тащ. Иджы Зейнэ нэхъыбэу 
зэрылажьэр коллаж Iэмал-
ращ. IэрыщI сурэтхэмрэ 
сурэттехкIэ трахахэмрэ зэхи-
гъэувэжурэ зы теплъэгъуэ 
хьэлэмэтхэр зэхеухуанэри 
цIыхухэм я пащхьэ ирелъ-
хьэ. И лэжьыгъэхэр гъэн-
щIащ тхыпхъэ, дамыгъэ 

зэмыфэгъухэмкIэ, IуэрыIуа-
тэм къыхэщыж псэущхьэ, 
къэкIыгъэ зэхуэмыдэхэмкIэ. 

КъБР-м и СурэтыщIхэм я 
зэгухьэныгъэм и правленэм 
и унафэщI Къаныкъуэ Жан-
нэ къыщыпсалъэм къыхи-
гъэщащ Зейнэ и лэжьы-
гъэхэм блэкIамрэ нобэмрэ, 
жьымрэ щIэмрэ зэрызэпа-
щIэр, зи щIыналъэм за-
лымыгъэкIэ ирагъэIэпхъу-
кIа адыгэхэм я фэеплъыр 
зэрихъумэр, и лъэпкъ тхы-
дэм езыр зэрыщыщыр и 
сурэтхэм къызэрыщигъэ-
лъагъуэр. Къаныкъуэ Жан-
нэ Зейнэ и IэдакъэщIэкIхэр 
зэрыуасэншэр жиIащ икIи 
иритащ я зэгухьэныгъэм 
къыбгъэдэкI щIыхь тхылъ. 

КъБР-м ЩэнхабзэмкIэ и 
министрым и къуэдзэ Тау 
Ритэ Зейнэ фIыщIэ хуищIащ 
адыгэ щэнхабзэр зэрихъу-

мэм, ахэр къызэригъэщIэ-
рэщIэжым папщIэ.

къыщалъхуащ. XIX лIэщIы-
гъуэм зи Хэкум ирагъэIэп-
хъукIа ди лъэпкъэгъухэм я 
щIэблэщ ар. 2001 гъэм Лон-
дон дэт университетхэм 
ящыщ зым щIэныгъэ щыз-
ригъэгъуэта нэужь, дунейм 
и щIыналъэ куэдым (Аме-
рикэм и Штат Зэгуэтхэм, Ев-
ропэм, Урысейм) зыщи-
плъыхьри, 2010 гъэм Амман 
дэтIысхьэжауэ сурэтыщI 
 гъуазджэм йолэжь. И лэ-
жьыгъэхэр дунейм и къэ -
рал куэдым щегъэлъагъуэ, 
адыгэм и тхыдэм нэгъуэщI 
лъэпкъхэр хигъэгъуазэу. 

И лэжьыгъэхэм еплъахэм, 
гуапэу къыIущIахэм Зейнэ 
фIыщIэ ин яхуищIащ икIи 
жиIащ тхыдэр зи лъабжьэ   
и IэдакъэщIэкIхэр хэку -
жьым щигъэлъэгъуэну Iэ-
мал зэ риIэм зэрыщыгу-
фIыкIыр. 

Зейнэ и лэжьыгъэхэр щы-
хьэт тохъуэ тхыдэ фэеплъ-
хэр хъумэным, блэкIам ди 
нобэр зэриухуэм щIэблэр 
щыгъэгъуэзэным мыхьэ-
нэш хуэ зэриIэм. 

БЖЬЫХЬЭЛI  Розэ.
Сурэтхэр

Къарей Элинэ трихащ.
Иорданием щыпсэу адыгэ 

унагъуэм Зейнэ 1978 гъэм 

Иужьрей лъэхъэнэм нэхъри нэхъ щIэ-
гъэхуэбжьауэ гъащIэм къыхыхьэ зэ-
хъуэкIыныгъэ куэдым цIыхухэм я ду ней 
тетыкIэми я гупсысэкIэми хуабжьу зра-
гъэхъуэжащ, къалэнрэ лэжьыгъэу я 
пщэ къыдэхуэр нэхъ псынщIэу зэры-
зэфIагъэкIыным зэпымыууэ яужь зэри-
тым къыхэкIыу. АтIэми, дохутырхэм 
къызэралъытэмкIэ, апхуэдэ Iуэху бгъэ-
дыхьэкIэр, ехьэехуэкIэр, щригъэлейм 
деж, цIыхум и узыншагъэм дежкIэ 
зэраныгъэ къэзышэщ. 

НОБЭРЕЙ зэманым щыIэкIэ-псэукIэм 
теухуауэ къигъэув пщалъэхэм, жыла-
гъуэм къыщекIуэкIхэм задегъэкIуным, 
 дауи, Iей хэлъу къыщIэкIынкъым, къарууэ 
уиIэ псори абы тебгъэкIуадэу щхьэжагъуэ 
уримыхъуж закъуэмэ. Абы щыгъуэми, гу 
зэрылъатамкIэ, еш щIэх-щIэхыурэ къы-
зыпкъ рыхьэхэр, зи щхьэ узырейхэр, зы-
зэтрагъэувэжын хьисэпкIэ, и нэхъыбэм 
«зэIэбыр» иджырей медицинэм пэрыхьэту 
къигъэщIа хущхъуэхэр зэхьэлIэнырщ. 

А псоми къадэкIуэу, дохутыр IэщIагъэм 
ирилажьэхэми еджагъэшхуэхэми зэры-
трагъэчыныхьымкIэ, цIыхум и узынша-
гъэр зэпIэзэрыт щытыкIэм имыкIыу къе-
кIуэкIын папщIэ, зэрыхуепIэщIэкI щымы-
Iэу лъэс къэкIухьыным зригъэсапхъэщ. 

ЛъэсырыкIуэкIэм къыхуезыджэхэм 
абыкIэ и нэхъыбэм тегъэщIапIэ ящIыр 
апхуэдэ зыгъэпсэхукIэ-узыншагъэ зэте-
гъэувэжыкIэр хэт и дежкIи гъэзэщIэ-
гъуафIэу зэрыщытырщ. 

Абы щхьэкIэ дэтхэнэри дызыхуеишхуэ 
щыIэкъым: къэувыIэжыкIэ зымыщIэу зи 
щхьэр щIэзыхьа цIыхум, Iуэхуу и пщэ 
дэлъыр пIалъэ гуэркIэ иригъэтIылъэкIыу, 
лъэс къэкIухьыным зэман тIэкIу хухи-
хынырщ. 

ЛъэсырыкIуэным хуэщIа щIыпIэхэр къа-
лэхэми щыIэщ. АрщхьэкIэ, узыншагъэр 
зэтегъэувэжыным хуэунэтIа лъэ щIэ-
гъэкIыкIэм зыщебгъэубгъунымкIэ псом 
нэхърэ нэхъ зэгъри нэгу зегъэужьыпIэу 
хъуэпсэгъуэри губгъуэ-мэз лъагъуэхэрщ е 
цIыхухэм папщIэ къалэхэм, къуажэхэм 
къыщызэрагъэпэща зыгъэпсэхупIэ жыг 
хадэхэрщ (паркхэр).  

Тхыдэ гъунэгъум къызэрыхэщыжымкIэ, 
а махуэр къэзыгупсысар США-м щыщ 
хьэрычэтыщIэ, абы дэщIыгъууи дохутыр 
IэщIагъэм хуэIэижьу илъэс куэдкIэ къе-
кIуэкIа Рабе Уильямщ. Мичиган штатым 
хыхьэ Макино хытIыгум ит «Гранд-отель» 
хьэщIэщым, зи лъэс къэкIухьыпIэр метр 
600-м щIигъум здыщIэсым, абы гу лъи-
тащ цIыхум къызэщIэплъа и акъылми еш 
къызыпкърыхьэу щIэзыдза и Iэпкъ-
лъэпкъми я дежкIэ узыхуепIэщIэкI 
щымыIэу лъэсу къэпкIухьыныр хуабжьу 
сэбэпышхуэ къэзышэу зэрыщытым. Ар 
къыщыхъуар 1970 гъэм мэкъуауэгъуэм и 
15 - 17 махуэхэрат.  ЗэрыжаIэмкIэ, абы 
иужькIэщ мэкъуауэгъуэм и 19-р Лъэс 
къэкIухьыкIэм и дунейпсо махуэу щагъэу-
вари.

КЪУМАХУЭ  Аслъэн.

Урысейм и СурэтыщIхэм 
я зэгухьэныгъэм хэт Инд-
рис Залымхъан псэужа-
мэ, дыгъуасэ и ныбжьыр 
илъэс 85-рэ ирикъунут.

ИНДРИС Залымхъан 
1940 гъэм Налшык къы-
щалъхуащ. 1968 гъэм Крас-
нодар и художественнэ 
училищэр къиухащ. И лэ-
жьыгъэхэр урысейпсо, 
 союзпсо (1969 гъэ) гъэлъэ-
гъуэ ныгъэхэм, Сириемрэ 
Иорданиемрэ (1965 гъэ) 
утыку къыщрихьащ. И 
щхьэза къуэ выставкэхэр 
(1995, 2000 гъэхэм) Нал-
шык щекIуэ кIащ, и сурэт-
хэм щIэупщIэшхуэ яIэу. 

Республикэм къыщызэ-
рагъэпэщ Iуэхугъуэхэм 
Инд рисым и сурэтхэм увы-
пIэфI щаубыдырт, ноби 
абы и IэдакъэщIэкIхэм 
жылагъуэ ухуэныгъэхэр 
егъэдахэ, щIыналъэм и му-
зейхэм я фондхэм ща-
хъумэ. Апхуэдэу Урысейм и 
щIыпIэ зэмылIэужьыгъуэ-
хэм, хамэ къэралхэм 
 щы псэухэм ящыщ куэдым 
Залымхъан и лэжьыгъэхэм 
дахьэхауэ зэхуахьэс. 

Индрисым и Iэдакъэ 
къыщIэкIащ и щхьэгъусэм, 
бынхэм, Iыхьлыхэм, бла-
гъэхэм, ныбжьэгъухэм я 
сурэтхэр. ЩIыуэпсым, 
гъэм и зэманхэм, бгы уар-
дэхэм я дахагъэм теу-
хуахэри и мащIэкъым. 
 КъищынэмыщIауэ, лэжьы-
гъэ куэд триухуащ лъэпкъ 
хабзэр, фащэр, адыгэм и 
хъугъуэфIыгъуэхэмрэ щIэ-
ин хэмрэ хъумэным. Лъэпкъ 
IуэрыIуатэм, щэнхабзэм 
триу хуа и сурэтхэр и лъэп-
къым хуиIэ лъагъуныгъэ 
мыкIуэщIым и щыхьэтщ. 
Къэбгъэлъагъуэмэ, апхуэ-
дэщ хьэгъуэлIыгъуэм ехьэ-
лIа хабзэхэр къызыхэщ и 
лэжьыгъэхэр. Псыежэхым 

зэпрыкI, лъэпкъ фащэхэр 
зыщыгъ шууейхэм я 
сурэтри фIыуэ къехъулIащ. 
Ар апхуэдизкIэ IупщIщи, 
сурэттехкIэ трахам хуэдэщ. 

Залымхъан и лэжьыгъэ-
хэр адрейхэм къащхьэ-
щызыгъэкIыр, нэгъуэщIхэм 
щIахэмыгъуащэр Мысы-
рым, Алыджым илъэс ми-
нищ ипэкIэ къыщыунэхуа 
«энкаустикэ» Iэмалыр къи-
гъэсэбэпурэ и сурэтхэр 
зэрищIырщ. НэгъуэщIу жы-
пIэмэ, шэху (воск) пщтыр-
кIэ ищI и сурэтхэм лIэщIы-
гъуэ мин зыбжанэкIэ зыри 
къащыщIынукъым, я плъы-
фэхэми захъуэжынукъым. 
Дуней псом а Iэмалым 
зезыпщыту тет сурэтыщIхэр 
щIэмащIэр ар зэрыгугъу-
рауэ къыщIэкIынущ. 

Хьэрыпхэм къагъэщIа «эн-
каустикэ» Iэмалыр  алы дж-
  хэм ирагъэфIэкIуэжри, лэ-
жьыгъэ гъуэзэджэхэр я Iэ-
дакъэ къыщIэкIащ. Къэб-
гъэлъагъуэмэ, сурэтыщIхэр 
зэпеуэрт ар къагъэсэбэпу 
лэжьыгъэ нэхъыфI зы-
щIымкIэ. Гъуазджэм, щэн-

хабзэм и лэжьакIуэхэм 
пщIэшхуэ хуащIырт, худож-
никхэм я сурэтхэм щIэуп-
щIэрэ уасэрэ яIэт. Залым-
хъан Краснодар щыще-
джэм, профессор, физик 
Капицэ Сергей ири-
гъэкIуэкI «Очевидное неве-
роятное» теленэтыным а 
Iэмалым щытепсэлъыхьу 
зэрымыщIэкIэ щрихьэлIэм, 
и зэфIэкI еплъыжыну му-
рад ищIри, дихьэхауэ щы-
тат.

Къэбэрдей-Балъкъэрым 
и щэнхабзэмрэ гъуаз-
джэмрэ и зы IыхьэфI  хъуащ 
Индрисым и лэжьыгъэ 
гъэщIэгъуэнхэр. Псэгъэгу-
фIэ-дахагъэ зыхэлъ а су-
рэтхэр зылъагъухэм дэрэ-
жэгъуэ къарет. Залымхъан 
и дэтхэнэ зы сурэтми, ар 
ирегъатхэ е иребжьыхьэ, 
гъэм и зэманым и фIыпIэр 
къызэрыщигъэлъэгъуам гу 
лъыботэ. Ар сурэтыщI 
нэсщ, художник щIалэхэм я 
щапхъэщ. Художникым и 
щIэинхэм къагъэлъагъуэ 
ар и IэщIагъэм гу къабзэрэ 
псэ хьэлэлкIэ зэрыпэрытар.

Индрис Залымхъанрэ и 
щхьэгъусэ Еленэрэ я къуэ 
нэхъыжь Темботи адэм и 
лъагъуэм ирикIуэжащ, су-
рэтыщI Iэзэщ, Ткаченкэ 
 Андрей и гъэсэнщ. И лэ-
жьыгъэхэр гъэлъэгъуэны-
гъэ куэдым хагъэхьащ. Я 
къуэ нэхъыщIэ Мурат УФ-м 
ЮстицэмкIэ и министерст-
вэм и управленэу КъБР-м 
щы Iэм и лэжьакIуэщ, 
 майорщ. Япхъу Маринэ 
КъБКъУ-м философиер 
щрегъэдж. 

Зи ныбжьыр илъэс 82-м 
иту дунейм ехыжа Индрис 
Залымхъан къэзыцIыхуу 
щытахэм, и ныбжьэгъухэм, 
лэжьэгъухэм, Iыхьлыхэм 
ноби ящыгъупщэркъым. 

ТЕКIУЖЬ  Заретэ.

Щэнхабзэмрэ
гъуазджэмрэ  зыгъэбея

Къахохъуэ лъэсу
къэзыкIухьхэм

БоксымкIэ тренер цIэ рыIуэу щыта 
Уэщро Сергей и фэеплъу Тэрч къалэм и 
«Тэрч Олимп» спорт комплексым 
щекIуэкIащ ныбжьыщIэхэм я 15-нэ рес-
публикэ зэхьэзэхуэ. Хэгъэрейхэм 
нэмыщI, абы щызэпеуащ КъБР-м и щIы-

налъэхэм ящыщу 5-мрэ Осетие Ищ-
хъэрэ - Аланиемрэ я боксери 100-м 
 щIигъу.

ТЭРЧ щIыналъэ администрацэм Физ-
культурэмрэ спортымкIэ и къудамэм, 
Уэщрохэ я унагъуэхэмрэ ныбжьэгъухэмрэ 
къабгъэ дэкIыу зэхьэзэхуэм щытекIуа-
хэмрэ къыхэжаныкIахэмрэ медалхэр, 
щIыхь тхылъхэр, кубокхэр иратащ. 

КъищынэмыщIауэ, саугъэт щхьэхуэхэм-
кIэ ягъэпажащ техникэ нэхъыфI зиIэу къа-
лъыта налшыкдэс Замбур Темболэт, те-
кIуэныгъэм ерыщу щIэбэна, Тэрч къалэм 
щыпсэу Хьэгъур Анзор, боксер нэхъыфIу 
къыхаха, Акъбащ Ищхъэрэм щыщ Хьэтанэ 
Ислъам сымэ. Мыдрейуэ, ПщыукI Дамир-
рэ Нэкус Иналрэ боксер шлемхэр тыгъэ 
хуа щIащ.

ХЬЭЩОКЪУЭ  Алыдж.

Тхьэмахуэ кIуам Нал-
шык къалэм и шыгъэжа-
пIэм щекIуэкIащ зи чэзу 
зэпеуэхэр. Шууейхэр абы 
къыщызэдэжащ инджы-
лыз шы лъэп къыфIхэм-
кIэ. А махуэм ахъшэ сау-
гъэту сом зы мелуаным                
щIигъу ягъэджэгуащ. 

КЪЕЖЭКIЫГЪУЭ 11-у 
зэхэта шыгъажэм щынэ-
хъыщхьар Гъэмахуэ сау-
гъэтышхуэр къэхьынырт. 
Абы щхьэкIэ шууейхэм 
илъэсищ зы ныбжь шыхэм-
кIэ зэпачащ метр 1600-рэ 
зи кIыхьагъ гъуэгуанэр. 
Мыбдежым псом нэхърэ 
нэхъ псынщIащ Албэрды 
Анзор къигъэжа Грэй Фрог 
шыр. 

Мыхьэнэшхуэ иратащ 
Урысейм и махуэм щхьэкIэ 
ягъэува саугъэтми. Ар къи-

хьащ Пэнжокъуэ Рустам, 
Лорд Марвеус шым тесу.


